
Ágrip 

Ritgerðin fjallar um vistguðfræði, stefnu sem setur samband manns, Guðs og 

náttúru í forgrunn og leitast við að svara því hvernig sambandi mannsins við 

náttúruna eigi að vera háttað, sérstaklega í ljósi umhverfisvandans. Hér eru 

tvær vistguðfræðilegar bækur eftir tvo ólíka höfunda greindar og bornar saman í 

þeim tilgangi að varpa ljósi á það að hvaða leyti umhverfisvandinn sé 

guðfræðilegt vandamál og hvernig kirkjan geti brugðist við honum. Annarsvegar 

er það bókin A New Climate for Theology: God, the World, and Global Warming 

eftir femíníska vistguðfræðinginn Sally McFague þar sem hún reynir að 

skilgreina hver ábyrgð kristins manns sé gagnvart náttúrunni í ljósi 

loftslagsvandans og setur fram nýja guðfræði sem hvetur til umhyggju fyrir 

sköpunarverkinu. Hin bókin nefnist Living With other creatures og er eftir Nýja 

testamenntisfræðinginn Richard Bauckham. Nálgun hans má kalla græna 

ritskýringu en hann kafar í texta Biblíunnar og sýnir fram á að hún gefi grundvöll 

til fordæmingar á þeim umhverfisvanda sem við höfum skapað okkur, að 

hlutverk mannsins sé að gæta og hlúa að sköpunarverkinu, ekki eyða því. Þá er 

leitast við að greina þá siðfræði sem er að finna í bókum höfundanna og hvað 

kristin siðfræði segir um stöðu mannsins gagnvart náttúrunni. Umhverfisvandinn 

í sínum fjölbreyttu birtingarmyndum er mikilvægasta mál 21. aldarinnar, til þess 

að sigrast á honum er nauðsynlegt að allir leggi hönd á plóg. Vistguðfræði er 

framlag kristni og kirkjunnar til þeirrar baráttu. 

Formáli 

Umhverfismál hafa lengi verið mér hugleikin og því fólst nokkur opinberun í því 

þegar ég kynntist vistguðfræði á öðru ári í guðfræðináminu. Það var í gegnum 

upptökur af þáttunum Lóðrétt og Lárétt frá árinu 2008 þar sem Ævar 

Kjartansson og sr. Sigríður Guðmarsdóttir fjölluðu um vistguðfræði.1 Þar fann ég 

snertipunkt á þessum tveimur áhugamálum mínum, guðfræði og 

umhverfisvernd og í kjölfarið fór ég að kynna mér róttækar stefnur kristni sem 

leggja áherslu á samfélagslegar umbætur.  

Ég ætlaði ekki að skrifa BA ritgerð um vistguðfræði, en þegar mér bauðst 

að sitja vistsiðfræðinámskeiðið Guð, maður, náttúra vorið 2014, sem ætlað var 

nemum á mastersstigi, samhliða ritgerðar skrifunum, sá ég að það gæti falist 

tækifæri í því að nýta þekkinguna úr því námskeiði inn í ritgerðina. Það reyndist 

ómetanlegt, bæði þar sem vistsiðfræðin dýpkaði skilning minn á þeim 

umhverfisvanda sem við stöndum frammi fyrir og jók trú mína á hlutverki 

kirkjunnar og guðfræðinga í baráttunni fyrir betri heimi.  

Ég vil þakka Sólveigu Önnu Bóasdóttur fyrir að leyfa mér að sitja 

námskeiðið og fyrir stuðninginn og samfylgdina í gegnum ritgerðarsmíðina og 

sr. Sigríði Guðmarsdóttur fyrir að svara öllum fyrirspurnum sem ég sendi henni 

og aðstoð við val á guðfræðingum til að greina, þó svo að ég hafi ekki farið að 

hennar ráðum. Þá vil ég þakka móður minni, Helgu Aðalgeirsdóttur, og unnustu 

minni, Sigríði Árdal, fyrir að lesa yfir ritgerðina. 

 

 

 

 

 

 

 

                                                        
1 Sigríður Guðmarsdóttir, Ævar Kjartansson. „Vistguðfræði á vori I“, Lóðrétt eða Lárétt, 
RÚV, 11. maí 2008, sótt 13. mars 2014 af 
http://podcast.ruv.is/lodrett_eda_larett/2008.05.11.mp3 

Inngangur 

Fá málefni eru eins mikilvæg á 21. öldinni og umhverfismál. Það ættum við að 

sjá og skilja af tíðum fréttaflutningi um hlýnun jarðar, bráðnun jökla, óábyrgt 

skógarhögg, mengun, fæðuskort, vatnsskort, umhverfisslys, aukna tíðni 

mannskæðra flóða og fellibylja og svona mætti lengi telja. Þetta kemur skýrt 

fram í nýrri skýrslu Milliríkjanefndar Sameinuðu þjóðanna um loftslagsbreytingar 

(IPCC) sem kynnt var í mars 2014. Þar segir að áhrif loftslagsbreytinganna 

verði að öllum líkindum alvarleg, viðvarandi og óafturkræf.2  

Skýrslan dregur einnig fram að sá umhverfisvandi sem við búum við er 

margþættur. Hann hefur ýmsar birtingarmyndir en undanfarið hefur athygli fólks 

beinst að þeirri staðreynd að vandinn snertir ekki aðeins dýr eða plöntur, hann 

snertir okkur mennina. Hann snertir framtíðar lífshorfur okkar, lífsstíl og neyslu 

en einnig hefur komið í ljós að afleiðingar loftslagsbreytinga bitna hvað harðast 

á fátækustu íbúum jarðar. 3  Umhverfisvandinn snertir því baráttuna fyrir 

félagslegu réttlæti í heiminum. Þær siðferðislegu spurningar sem vakna í ljósi 

umhverfis-vandans beinast því ekki aðeins að hlutverki okkar gagnvart 

náttúrunni heldur einnig að stöðu okkar og ábyrgð gagnvart náunganum. 

Á síðustu árum hafa fræðimenn á sviði guðfræði og trúarbragðafræða í 

auknum mæli látið sig umhverfismál varða. Þeir hafa kafað í arf trúarbragða 

heimsins og dregið fram texta og trúarlegar hugmyndir sem hvetja til virðingar 

fyrir náttúrunni. Lagðar hafa verið fram nýjar kenningar og nýjar guðfræðistefnur 

sem miða að því að sjá sköpunarverkið sem heild sem beri að gæta og bæta 

hafa sprottið upp. Söfnuðir og trúarhópar hafa víða gerst grænir, farið að beita 

sér fyrir verndun umhverfisins og reynt að stuðla að hugarfarsbreytingum í 

samfélagi sínu um helgi sköpunarinnar. Þessar aðgerðir eru allar mjög 

merkilegar sem viðleitni trúarbragða og trúarhópa til að bregðast við þessari 

stærstu ógn 21. aldarinnar.4 

                                                        
2 Upplýsingaskrifstofa Sameinuðu þjóðanna fyrir Vestur-Evrópu, „Áhrif 
loftslagsbreytinga "óafturkræfar"“, UNRIC.org, 31.mars 2014, sótt 4. apríl 2014 af 
http://www.unric.org/is/frettir/26184-ahrif-loftslagsbreytinga-qoafturkraefq 
3 Halldór Björnsson, „Áhrif loftslagsbreytinga: Úttekt vinnuhóps 2 hjá IPCC“, Veðurstofa 
Íslands, 2014, sótt 4. apríl 2014 af http://www.vedur.is/loftslag/rannsoknir/ipcc/ipcc-
2014/ 
4 Sólveig Anna Bóasdóttir, „Loftslagsbreytingar í guðfræði: um breytta guðsmynd í 
kristinni femínískri guðfræði“, Ritið 3/2011, bls.99-118. 

Markmið og rannsóknarspurning 
Markmið þessarar ritgerðar er að varpa ljósi á það að hvaða leyti 

umhverfisvandinn sé guðfræðilegt vandamál og hvernig kirkjan geti brugðist við 

honum. Hin guðfræðilegu álitamál sem fylgja því að misnota náttúruna verða 

greind og fjallað um þá gagnrýni að kristni sé ein af rótum umhverfisvandans. 

Þá verða bækur eftir guðfræðingana Sallie McFague og Richards Bauckham 

greindar, bornar saman og dregin fram sú vistguðfræði (e.ecotheology) sem þar 

er kynnt. Fimm meginspurningar liggja ritgerðinni til grundvallar: Hvað er 

vistguðfræði? Hvert er hlutverk kristinna manna gagnvart umhverfinu og 

náunganum í ljósi túlkunar og siðfræði McFague og Bauckham? Hvernig getur 

vistguðfræði stuðlað að því að kristin trú verði virkt afl í baráttunni við 

umhverfisvandann? Hvað segir kristin siðfræði um stöðu mannsins gagnvart 

sköpuninni? Og hverskonar siðfræði er hægt að greina í skrifum 

guðfræðinganna tveggja? 

Staða þekkingar og rannsóknaraðferð 
Vistguðfræði hefur verið vaxandi svið hér á landi síðustu ár. Við Guðfræði- og 

trúarbragðafræðideild Háskóla Íslands hafa verið skrifaðar tvær BA ritgerðir sem 

snerta vistguðfræði. Jóhanna Gísladóttir skrifaði árið 2011 ritgerðina   ð  að r 

    óð r   rð   e        t r ð  e    e      a   ð   ð r ð     er       e ar  

Radford Ruether þar sem hún leitast við að svara hvort að vistfræðilegur 

femínismi eigi samleið með kristinni trúfræði nútímans og hvort feðraveldið eigi 

sér framtíð innan kirkjunnar.5 Jarþrúður Árnadóttir skrifaði árið 2013 ritgerð um 

Kúgun kvenna og náttúru: Frá sjónarhóli guðfræðilegrar femínískrar vistfræði 

þar sem hún svarar því hvað felist í vistfræðilegu réttlæti og leitar til 

mannskilnings, guðskilnings og náttúrusýnar brasilíska vistfemínismans og 

guðfræðingsins Ivone Gebara. 6  Í Mag.Theol ritgerð sinni frá árinu 2013, 

Maðurinn, umhverfið og Guð. Guðsmynd, mannskilningur og heimsmynd sem 

boðað er í æskulýðs- og fermingarstarfi þjóðkirkjunnar og í starfi grunnskóla, 

                                                        
5 Jóhanna Gísladóttir,   ð  að r     óð r   rð   e        t r ð  e    e      a   ð 
  ð r ð     er       e ar   a   r    et er, 2011, sótt 19. apríl 2014 af 
http://hdl.handle.net/1946/8418 
6 Jarþrúður Árnadóttir, Kúgun kvenna og náttúru: Frá sjónarhóli guðfræðilegrar 
femínískrar vistfræði, 2013, sótt 19. apríl 2014 af http://hdl.handle.net/1946/16479 

kemur guðfræðingurinn Anna Þóra Paulsdóttir inná hvernig vistguðfræði hefur 

birst í prédikunum, pistlum og greinum íslenskra guðfræðinga.7 

Í fyrsta hluta þessarar ritgerðar er umhverfisvandinn skoðaður í ljósi 

siðfræðinnar. Kenningar í vistsiðfræði verða kynntar sem og kenningar í kristinni 

siðfræði til þess að varpa ljósi á þær ólíku hugmyndir sem ríkja um stöðu 

mannsins gagnvart náttúrunni. Tilgangurinn er að greina á hvaða hátt 

umhverfisvandinn sé siðferðislegt vandamál í ljósi kristinnar siðfræði og hvernig 

vel ígrunduð kristin siðfræði skilgreini samband manns og náttúru. Til þess 

verður helst leitað til sænsku siðfræðinganna Göran Bexell og Carl-Henric 

Grenholm. 

 Í öðrum hluta ritgerðarinnar verður vistguðfræði kynnt sem ákveðið svar 

við því ákalli að trúarbrögð láti sig umhverfisvandann varða. Hugmyndin um að 

umhverfisvandinn eigi rætur sínar í kristinni heimsmynd og sjálfsskilningi verður 

skýrð og rýnt verður í vistguðfræðikenningar tveggja guðfræðinga. 

Guðfræðingurinn Sallie McFague leggur mikla áherslu á hvernig sjálfsskilningur 

okkar sé orsök þess umhverfisvanda sem við búum við og hún kallar eftir því að 

við sjáum okkur sjálf, náttúruna og Guð í nýju ljósi. Hugmynd hennar um 

heiminn sem líkama Guðs er áhugaverð og frumlegt framlag til 

vistguðfræðinnar.8 Þá kynni ég það sem guðfræðingurinn Richard Bauckham 

kallar græna ritskýringu, þar sem hann túlkar texta og boðskap Biblíunnar í ljósi 

umhverfisvandans. Hann telur að hefðbundin túlkun á stöðu mannsins gagnvart 

náttúrunni út frá Biblíunni sé röng og leggur fram rök fyrir því að maðurinn eigi 

að líta á sjálfan sig sem hluta af sköpuninni frekar en að hann sé yfir hana 

settur. Þá verða þessar tvær ólíku nálganir vistguðfræði bornar saman í þeim 

tilgangi að draga fram fjölbreytileika sviðsins og til að greina hvernig þær geta 

orðið kristni og kirkjunni að gagni í baráttunni við umhverfisvandann. 

                                                        
7 Anna Þóra Paulsdóttir, Maðurinn, umhverfið og Guð. Guðsmynd, mannskilningur og 
heimsmynd sem boðað er í æskulýðs- og fermingarstarfi þjóðkirkjunnar og í starfi 
grunnskóla, 2013, sótt 19. apríl 2014 af http://hdl.handle.net/1946/16322 
8 Sallie McFague hefur verið mótandi fyrir femíníska- og vistguðfræðilega umræðu á 
Íslandi. Sr. Auður Eir Vilhjálmsdóttir, ein af stofnendum kvennakirkjunnar, skrifaði 
bókina Vinátta Guðs: Kvennaguðfræði sem gefin var út 1994 og sækir þar m.a. í 
kenningar McFague um þörf á nýrri guðsmynd. Þá birti dr. Sólveig Anna Bóasdóttir 
greinina Loftslagsbreytingar í Guðfræði: um breytta guðsmynd í kristinni femínískri 
guðfræði, Ritið 3/2011, en sú grein er skrifuð undir áhrifum bókar McFague A New 
Climate for Theology. 

1. Siðfræði 

Markmið kaflans er að kynna þær siðfræðikenningar sem samfélag okkar sækir 

mest til og byggja brú frá þeim yfir í siðfræði sem gerir náttúruna eða Guð, 

jafnvel bæði, að miðpunkti siðfræðinnar. Hugtök sem kynnt verða til sögu í 

kaflanum liggja til grundvallar greiningu á kenningum guðfræðinganna McFague 

og Bauckham. 

Við búum við mannmiðlægan siðfræðiarf. Það þýðir að þau siðfræðikerfi 

sem almennt er farið eftir og hið almenna siðferði samfélags okkar lítur á 

manninn sem mælikvarða góðs og ills. Það er þá vellíðan mannsins sem hefur 

megin gildi og ef aðrar lífverur eða náttúran í heild sinni hafa eitthvert gildi er 

það aðeins í samhengi við vellíðan mannsins. Að drepa dýr gæti því verið talið 

slæmt í okkar samfélagi ef það lætur þeim sem drepur það líða illa. Ekki er tekið 

tillit til hagsmuna dýrsins, það hefur ekki gildi í sjálfu sér en getur haft tækisgildi, 

að því leyti sem það gagnast okkur og við getum nýtt það. Þetta sjáum við í 

þeim tveim siðfræðistefnum sem hafa hvað mest vægi í samfélagi okkar, 

skyldusiðfræði Immanuel Kants og nytjastefnunni (afleiðingasiðfræði).9  

 Samkvæmt afleiðingasiðfræði eru kröfurnar til réttrar breytni þær að 

afleiðingar athafna verði góðar. Hið góða sem stefnt er að má skilgreina á ýmsa 

vegu en Bexell og Grenholm segja það yfirleitt vera vellíðan, gagn, velferð eða 

hagsmuni.10 Klassísk nytjastefna boðar að hamingja mannsins sé það sem hafi 

gildi í sjálfu sér og að sú aðgerð sem leiði til þjáningar sé siðferðislega röng en 

sú sem leiði til hamingju sem flestra sé siðferðilega rétt. Í því samhengi geta 

aðrar lífverur verið mikils virði, en einungis á þann hátt sem þær stuðla að 

hamingju mannsins. Sá ágalli er á nytjahyggjunni í sinni klassísku mynd, að 

margra mati, að hægt er með henni að réttlæta kúgun á minnihlutahópum þar 

sem það er hamingja meirihlutans sem skiptir máli. Eins er hægt að réttlæta 

eyðingu lífríkja, dýra í útrýmingarhættu, regnskóga heimsins og sjaldgæfra 

                                                        
9 Göran Bexel, Carl-Henric Grenholm, Siðfræði af sjónarhóli guðfræði og heimspeki, 
Reykjavík: Skálholtsútgáfan og Siðfræðistofnun HÍ, 2001 [1997], þýð. Aðalsteinn 
Davíðsson, bls 443-4. 
10 Sama rit, bls. 104. 

plöntutegunda með þeim rökum að það sé mannkyninu til heilla að skógurinn sé 

nýttur, frekar en að horft sé til hagsmuna dýra eða plantna.11 

Skyldusiðfræði boðar, öfugt við afleiðingasiðfræði, að breytni geti verið 

rétt jafnvel þó að hún hafi í för með sér slæmar afleiðingar. Þá er eitthvað 

annað en afleiðingarnar sem metur það hvort breytni sé rétt eða röng. Kant leit 

svo á að til væru algildar siðferðisreglur sem manninum bæri að fara eftir, óháð 

aðstæðum og óháð afleiðingunum. Hann vildi byggja siðferði mannsins á rökum 

og fullyrti að breytni gæti ekki verið rétt ef hún færi aðeins eftir hugdettum 

mannsins hverju sinni, heldur þyrfti að grundvalla siðferðið á algildum reglum. 

Þessar reglur gæti maðurinn lært að þekkja með skynsemi sinni og með því að 

sækjast eftir að breyta rétt. Hægt er að draga fram tvenns konar lögmál í 

siðferðisboðun hans, það fyrra er skilyrðislausa skylduboðið. Það segir að hver 

maður breyti aðeins eftir þeirri reglu sem hann gæti óskað að yrði almennt 

lögmál. Hið seinna er mannhelgireglan að hver manneskja sé markmið í sjálfri 

sér og aldrei megi koma fram við manneskju sem tæki til að ná fram eigin 

markmiðum.12 Þá er ekki gert ráð fyrir að dýr eða náttúran séu markmið í sjálfu 

sér, þau eru frekar tæki sem maðurinn getur nýtt til að ná fram markmiðum 

sínum.  

1.1 Vistsiðfræði  
Vistsiðfræði er svið sem hefur vaxið og dafnað undanfarið. Ýmsa strauma og 

stefnur má greina innan vistsiðfræði. Sumar stefnur leita í arf klassískra 

siðfræðikenninga og finna grundvöll sinn þar á meðan aðrar boða róttæka 

endurhugsun á tilvist okkar og hugsun. Það sem þær eiga sameiginlegt er að 

beina sjónum sínum að siðferðislegri ábyrgð mannsins gagnvart náttúrunni, 

hvernig við megum fara með hana og hvar mörk okkar liggja. 13 Vistsiðfræðin 

hefur vaxið og eflst í tengslum við það að sífellt fleiri aðhyllast visthyggju 

lífsskoðun þar sem gengið er út frá því að allt sé hvað öðru háð. Einn helsti 

talsmaður visthyggju, Arne Næss, heldur fram að maðurinn sé ekki meira virði 

                                                        
11 Christine E. Gudorf, James E. Huchingsons, Boundaries: a casebook in 
enrivonmental ethics, 2.útg, Washington, D.C.: Georgetown University press, 2010, bls 
5-6. 
12 Göran Bexell og Carl-Henric Grenholm, Siðfræði af sjónarhóli guðfræði og 
heimspeki, bls. 126-9. 
13 Christine E. Gudorf, James E. Huchingsons, Boundaries: a casebook in 
enrivonmental ethics, bls. 3. 

en aðrar verur, heldur sé lífið ein heild og að allar lífvefur hafi sama rétt til 

velferðar og lífs. Maðurinn sé ekki einangraður í tíma eða rúmi heldur séum við 

hluti af neti lífsins.14  

Vistsiðfræðingar boða margir það sem kalla mætti lífhyggjusiðfræði (e. 

biocentric ethics), en þá er hinn mannmiðlægi rammi sem við höfum haldið 

siðferði okkar innan, rýmkaður þannig að maðurinn beri ekki lengur aðeins 

ábyrgð á sjálfum sér og eigin tegund heldur líka öðrum dýrum, plöntum og 

heilum vistkerfum. Siðfræðingarnir Bexell og Grenholm greina 

lífhyggjusiðfræðina í tvo flokka eftir því hvort áherslan sé á einstaklinga eða 

heildina.15 

Lífhyggjusiðfræði sem leggur áherslu á einstaklinginn tekur ekki aðeins 

tillit til manna heldur hafa dýr einnig eigingildi.16 Heimspekingurinn Peter Singer 

reynir í bók sinni Animal Liberation að víkka nytjastefnuna á þann hátt að hún 

nái til allra lífvera sem hafa meðvitund. Rök hans miða að því að öll þjáning sé 

ill og við eigum að forðast allar aðgerðir sem leiði til skaða eða þjáningar fyrir 

lífveru sem finnur til. Hann segir að ekki sé munur á því að dýri sé unninn skaði 

eða manneskju og aðgerðir sem hafi áhrif á dýr þurfi að réttlæta með sömu 

rökum og ef um manneskju væri að ræða. Þannig sé maðurinn ekki æðri öðrum 

dýrum heldur jafningi þeirra.17 

Eins hefur heimspekingurinn Tom Regan unnið út frá skyldusiðfræði 

Kants við mótun siðfræðikenninga sinna. Hann lítur svo á að maðurinn hafi 

siðferðislegar skyldur gagnvart sérhverri þeirri lífveru sem hafi tilfinningar og 

meðvitund, geti fundið til hamingju og þjáningar, og geti tekið sjálfstæða 

ákvörðun um að vinna af hendi ákveðin verk. Mörg spendýr önnur en mennirnir 

falla undir þessa skilgreiningu og því beri mannfólki að líta svo á að þau hafi 

gildi í sjálfu sér og styðja við frelsi þeirra, hamingju og vellíðan.18 Báðar þessar 

útvíkkanir á klassískum siðfræðihugmyndum líða fyrir ákveðnar takmarkanir. 

Þær bjóða upp á litla lausn á þeim vanda sem skapast þegar að gera þarf upp á 

                                                        
14 Göran Bexell og Carl-Henric Grenholm, Siðfræði af sjónarhóli guðfræði og 
heimspeki, bls. 36-7. 
15 Göran Bexell og Carl-Henric Grenholm, Siðfræði af sjónarhóli guðfræði og 
heimspeki, bls. 445-6. 
16 Sama rit, bls. 445. 
17 Christine E. Gudorf, James E. Huchingsons, Boundaries: a casebook in 
enrivonmental ethics, bls. 9. 
18 Sama rit, bls. 10. 

milli hagsmuna manna og annarra dýra og eru því á vissan hátt enn 

mannmiðlægar þrátt fyrir að siðferðislegum skyldum gagnvart dýrum sé gefið 

aukið vægi. Auk þess segja þær ekkert um samband mannsins og plantna, 

vistkerfa eða náttúrunnar í heild sinni.19  

Lífhyggjusiðfræði sem leitar í arf markhyggju20 Aristótelesar byggir á því 

að allt líf eigi sér tilgang / markmið (gr. telos) og tekur því líka til plantna. 

Samkvæmt kenningunni skiptir ekki máli hvort að lífvera hafi meðvitund eða geti 

fundið til, allar lífverur hafi ákveðna virkni og markmið þeirra sé að vinna eftir 

eiginvirkni sinni. Þá er það markmið fiðrildalirfu að verða að fiðrildi og fjölga 

tegund sinni, og eins er markmið trés að vaxa, dafna og fjölga sér. Þrátt fyrir 

ákveðið skynleysi hafa báðar þessar lífverur þarfir sem þær vinna að því að 

fullnægja og maðurinn á ekki að standa í vegi fyrir því.21 

Lífhyggjusiðfræði með áherslu á heildina segir einstaklinga, plöntur og 

dýr ekki hafa sjálfstætt gildi, í staðinn séu það vistkerfin í heild sinni sem hafi 

sjálfstætt gildi.22 Slíka siðfræði má kalla vistmiðlæga (e. ecocentric) en ljóst er 

að vistkerfi hefur hvorki meðvitund né telos, því er þetta töluvert róttæk 

hugmynd. Vistkerfi byggist á því að hópur lífvera hefur aðlagast ákveðnu svæði 

og lifir í jafnvægi við umhverfi sitt og aðrar tegundir. Samkvæmt vistmiðlægri 

siðfræði hafa dalir, ár og fjöll líka gildi. Aldo Leopold, einn af frumkvöðlum 

vistmiðlægrar siðfræði, hélt því fram að vistkerfið þjónaði ekki einstaklingunum 

heldur ættu einstaklingar að þjóna vistkerfinu. Því væri hægt að ganga á rétt 

manna, dýra eða plantna til að viðhalda vistkerfinu.23  

Þessar róttæku kenningar sem ýta manninum úr miðpunkti heimsins 

getur verið erfitt að samþykkja. Þær hvetja þó til þess að fólk hugsi út fyrir þann 

ramma sem almennt siðferði samfélags okkar byggir á og sjái að dýr, plöntur og 

                                                        
19 Sama rit, bls. 12. 
20 „Ar  tóte e   er r ráð   r r að a  t  a    ar   ð     epp  að  ar   ð  (á  r    : 
te   )… að r     e  r     t eð    e   e ta t   ð að  pp    a      e  a    a    þegar 
þetta gerist á þann hátt sem náttúrunni er þóknanlegur þá nær hann takmarki sínu 
(te   )  Ver ,  e  be  a t að þe     ar   ð    er  rétt  er  “  Göran Bexell og Carl-
Henric Grenholm, Siðfræði af sjónarhóli guðfræði og heimspeki, bls. 107 
21 Christine E. Gudorf, James E. Huchingsons, Boundaries: a casebook in 
enrivonmental ethics, bls. 11-12. 
22 Göran Bexell og Carl-Henric Grenholm, Siðfræði af sjónarhóli guðfræði og 
heimspeki, bls. 446. 
23 Christine E. Gudorf, James E. Huchingsons, Boundaries: a casebook in 
enrivonmental ethics, bls. 12-14. 

jafnvel vistkerfi geta haft gildi. Slík hugarfarsbreyting gæti verið nauðsynlegt í 

ljósi þess umhverfisvanda sem við búum við.  

1.2 Kristin siðfræði  
Kristin siðfræði er fjölbreytt svið sem hvílir á breiðum grunni. Hún sækir sér 

heimildir í Biblíuna, kristinn arf aldanna, reynsluheim samtíma okkar og 

siðferðisheimspekilegar kenningar. Í fjölbreytileika sínum virðist hin trúarlega 

vídd kristinnar siðfræði koma einna helst fram í áherslum á sköpunina, Jesú 

Krist og/eða hugmyndum um hinstu tíma. Kristnu siðfræðingarnir Bexell og 

Grenholm ganga út frá þrenningarsiðfræðilegu sjónarhorni sem gefur öllum 

þessum áherslum rými.24 

Í stuttu máli gerir sköpunaráherslan í kristinni siðfræði ráð fyrir að tilveran 

hafi ákveðinn tilgang og að réttlæti eigi að ríkja meðal manna, dýra og 

sköpunarinnar í heild. Opinberun Krists er sögð veita okkur skilning á góðu og 

illu, að ævi hans og verk leiði fylgjendur hans til skilnings um að þeir eigi að lifa 

umhyggjusömu og kærleiksríku lífi, tilbúnir að fórna sér fyrir aðra. Áherslan á 

hinstu tíma felur í sér bið eftir hinu réttláta ríki Guðs. Þessi áhersla leiðir til 

stöðugrar gagnrýni á óréttlæti og kúgun í okkar samfélagi og fólk er hvatt til að 

sjá fyrir sér betra og réttlátara samfélag. Þrenningarsiðfræðikenning þeirra lítur 

ekki svo á að siðfræðin sé rökfræðilega leidd af sannindum trúarinnar heldur sé 

frekar um að ræða virkt samband á milli trúar og siðfræði sem móti hvort annað. 

Trúin geti styrkt ákveðnar siðferðislegar áherslur á sama tíma og siðfræðin hafi 

áhrif á hvernig trúarskoðanir mótist.25  

Kristin siðfræði er að hefðinni til mannmiðlæg. Velþekkt er sú kristna 

túlkun að maðurinn sé skapaður í mynd Guðs (Fyrsta Mósebók 1:27), og það 

sagt þýða að maðurinn hafi sérstaka tign í sköpunarverkinu og eigi að ríkja yfir 

því. Bexell og Grenholm benda á að þó maðurinn hafi ákveðna tign eða eigi að 

ríkja yfir sköpunarverkinu þá merki það ekki að hann geti farið með náttúruna 

eins og hann vilji. Þeir segja manninn eiga að vera sem ráðsmann yfir 

sköpunarverkinu, hlúa að því og vernda. Eins segja þeir að lífhyggjusiðfræðin 

geti átt samleið með kristni þar sem dýr og plöntur séu vissulega hluti af 

                                                        
24 Göran Bexell og Carl-Henric Grenholm, Siðfræði af sjónarhóli guðfræði og 
heimspeki, bls. 199-202, 225. 
25 Göran Bexell og Carl-Henric Grenholm, Siðfræði af sjónarhóli guðfræði og 
heimspeki, bls. 218-19. 

sköpunarverki Guðs og hafi því gildi sem slík. Allt það líf sem Guð hefur skapað 

sé gott í sjálfu sér og því hafi náttúran sjálf gildi, óháð nytsemi sinni fyrir 

manninn. Út frá kristnu sjónarhorni bæri því að líta svo á að allar lifandi verur 

hafi vissan rétt til heilsu, lífs, til að uppfylla þarfir sína, ná lífsfyllingu og vera 

frjáls. 26  

Það er varla að undra að okkar hefðbundna gildismat sé mannmiðlægt, 

ekki höfum við marga aðra mælikvarða. Kalvínski siðfræðingurinn James 

Gustavsson kom þó fram með tillögu að siðfræðikenningu, guðhyggjusiðfræði 

(e. theocentric ethics), þar sem Guð er mælikvarði alls. Slík kenning myndi 

flokkast sem lífhyggjusiðfræði sem taki tillit til heildarinnar. Guðhyggjusiðfræði 

metur hluti ekki út frá mælikvarða eða vellíðan mannsins heldur er Guð 

mælikvarði alls og sker úr um hvað sé verðmætt. Gustavsson segir að út frá 

sjónarhóli Guðs hafi náttúran og sköpunarverkið í heild sinni, sjálfstætt gildi en 

sé ekki aðeins til vegna mannsins. Vistkerfin séu sköpun Guðs sem beri að 

vernda. Þá þurfi einstaklingurinn að vera tilbúinn að fórna hagsmunum sínum 

fyrir heildina þar sem það sé velferð heildarinnar sem sé markmið Guðs.27 

Ýmsar stefnur eru til innan kristinnar vistsiðfræði en Bexell og Grenholm 

telja að vel ígrunduð kristin siðfræði sé siðfræði með vissri lífhyggju. Samkvæmt 

henni hafi menn, dýr og plöntur sjálfstætt gildi en maðurinn hafi sérstöðu að því 

leyti að hann sé meira virði en aðrar lifandi verur. Ef hagsmunir manna og dýra 

skyldu rekast á, vegi vellíðan mannsins yfirleitt meira. Þeir rökstyðja afstöðu 

sína guðfræðilega með því að vísa til sköpunar mannsins, að hann hafi verið 

skapaður í Guðs mynd og telja hann þar hafa ákveðna sérstöðu og ábyrgð sem 

ekki sé að finna hjá öðrum dýrum sköpunarverksins. 28  Eins gerir 

þrenningarsiðfræðikenning þeirra, sem fjallað var um hér að ofan, ráð fyrir að 

Kristur gefi okkur fordæmi um náungakærleik og sjálfsfórn sem okkur beri að 

taka tillit til og að boðunin um hið komandi ríki Guðs gefi okkur viðmið fyrir það 

réttlæti sem eigi að ríkja í okkar samfélagi. 

Þegar ofangreint er tekið saman má segja að umhverfisvandinn hafi leitt í 

ljós að maðurinn sé ekki staddur í tómarúmi og því þurfi siðfræði okkar að 

                                                        
26 Sama rit, bls. 443-6. 
27 Göran Bexell og Carl-Henric Grenholm, Siðfræði af sjónarhóli guðfræði og 
heimspeki, bls. 447-8. 
28 Sama rit, bls. 448-9. 

snerta meira en aðeins hlutverk okkar gagnvart mönnunum, hversu mikið meira 

er þó umdeilanlegt. Ýmsar vistsiðfræðikenningar hafa verið kynntar en 

lífhyggjusiðfræði með áherslu á einstaklinginn væri eflaust betur til þess fallin að 

takast á við hinn margþætta vanda hnattrænnar hlýnunar fremur en siðfræði 

sem leggur áherslu á heildina. Einstaklingsáherslan gerir alla menn, plöntur og 

dýr að markmiðum og þannig felst rétt breytni í því að stuðla að velferð þeirra 

allra. Sú nálgun hefur einnig snertiflöt við boðun kristinnar trúar um 

náungakærleik. 

Ljóst er að með kristnum siðferðisrökum er hægt að segja að sá 

umhverfisvandi sem maðurinn hefur valdið sé rangur. Maðurinn hafi breytt 

ranglega, hann sé skapaður til að hlúa að sköpunarverkinu sem hann er hluti af, 

ekki eyða því. Það sem kristin siðfræði hefur umfram hefðbundna siðfræði er 

hinn trúarlegi grundvöllur.29 Það að hægt sé að styðja við visthyggju og lífhyggju 

með trúarlegum rökum getur leitt til þess að auðveldara er að ná til trúaðs fólks 

og breiða út vistvænni lífsskoðanir. Til þess þarf hinsvegar guðfræði sem gerir 

slíka boðun að megin áherslu sinni. 

2. Vistguðfræði 

Markmið þessa kafla er að kynna vistguðfræði Sallie McFague og Richard 

Bauckham, greina á hvaða hátt guðfræði þeirra ræðst að rótum 

umhverfisvandans og hvernig hún getur stuðlað að réttlátara samfélagi. Til að 

sýna fram á fjölbreytni vistguðfræðinnar er sótt í kenningar tveggja ólíkra 

kristinna guðfræðinga sem hafa gert samband Guðs, manns og náttúru að 

viðfangsefni fræðimennsku sinnar og í ljósi kenninga þeirra verður spurningunni 

um það hvert samband mannsins við sköpunarverkið eigi að vera svarað. 

Einnig verður sú siðfræði sem er að finna í vistguðfræði þeirra greind með 

hliðsjón af skilgreiningum Bexell og Grenholm. 

 Vistguðfræði sprettur fram á sjöunda áratug síðustu aldar. Þetta var 

gróskuríkur tími fyrir nýjar og róttækar hugsjónir en um þetta leyti komu friðar-, 

mannréttinda- og umhverfishreyfingar fram á sjónarsviðið. Á ráðstefnu 

Heimsráðs kirkna (e. World Council of Churches) í Nýju Deli árið 1961 kallaði 

Lúterski guðfræðingurinn Joseph Sittler eftir því að kristni færi að horfa til 

                                                        
29 Sama rit, bls. 21. 

jarðarinnar og varð hann einn af frumkvöðlum vistguðfræði.30  Næstu ár og 

áratugi fór vistguðfræði að ryðja sér rúms og víða fundust snertifletir kristni og 

vistfræði.31  

Í þekktri grein frá 1967, The historical roots of our ecological crisis, skýtur 

sagnfræðingurinn Lynn White föstum skotum að kristni og segir hana vera rót 

umhverfisvandans. Iðnbyltingin og framþróun í tækni og vísindum ættu sök í 

máli en að viðhorf kristni gagnvart náttúrunni væri hugmyndafræðileg rót 

vandans. White heldur því fram að kristni hafi með baráttu sinni gegn heiðinni 

náttúrudýrkun stuðlað að mannmiðlægum (e. anthropocentric) sjálfsskilningi 

sem leiddi til skeytingarleysis gagnvart náttúrunni. Einnig telur hann þá 

hugmynd að maðurinn sé skapaður í mynd Guðs hafa ýtt undir túlkanir sem 

hömpuðu yfirburðum mannsins gagnvart öðrum lífverum. Hann segir hugmyndir 

okkar um okkur sjálf hljóta að móta breytni okkar og þannig hafi hinn kristni 

sjálfsskilningur, sem hefur manneskjuna ofar öðrum lífverum, gefið áður 

óþekktan grundvöll til réttlætingar á notkun okkar á jörðinni. Jörðin sé þá aðeins 

tæki fyrir manninn til að nýta en hafi ekki gildi í sjálfri sér. Lynn segir þessa sýn 

kirkjunnar á náttúruna hafa mótað heimsmynd vestrænnar heimspeki og vísinda 

og því sé sú hugmynd að maðurinn sé yfir náttúruna settur, enn rík í okkar 

vestrænu menningu sem á sér djúpar rætur í kristinni arfleið.32  

Grein Lynn White hefur haft mikil áhrif á guðfræðilega umræðu um 

umhverfisvandann og stöðu kristni gagnvart honum. Guðfræðingar hafa margir 

hverjir tekið undir greiningu White og Sólveig Anna Bóasdóttir bendir á að 

femínískir guðfræðingar hafi jafnvel tekið túlkun hans lengra og sagt kristni ekki 

aðeins einkennast af mannmiðlægni heldur einnig karllægni sem stuðli að 

yfirráðum, kúgun og ofbeldi gagnvart konum. 33 Aðrir guðfræðingar hafa tekið til 

varnar kristni og sagt að greining White sé aðeins að hluta til rétt. Kristni hafi 

                                                        
30 Steven Bouma-Prediger, The greening of theology, The Ecological Models of 
Rosemary Radford Ruether, Joseph Sittler, and Jurgen Moltmann, Atlanta, Georgia: 
Scholars Press, 1995, bls. 61-63. 
31 Sama rit, bls. 15. 
32 Lynn White, „Historical Roots of our ecological crisis“,Science, tölbl. 155, Washington 
D.C.: American Association for the Advancement of Science, 1967, bls. 1203-1207. 
Sótt 14. febrúar af 
http://www.drexel.edu/~/media/Files/greatworks/pdf_fall09/HistoricalRoots_ 
of_EcologicalCrisis.ashx 
33 Sólveig Anna Bóasdóttir, „Loftslagsbreytingar í guðfræði: um breytta guðsmynd í 
kristinni femínískri guðfræði“, Ritið 3/2011, bls.99-118. 

nefnilega fram að siðbót séð veröldina alla, Guð, mann og sköpun sem 

órjúfanlega heild og að mannmiðlægnin hafi eflst sökum ytri aðstæðna, ekki 

vegna þess að hún sé innbyggð í kristni.34 

Guðfræðingarnir McFague og Bauckham eru sammála Lynn um að 

hugmyndir okkar um okkur sjálf og um samband manns og náttúru skipti 

sköpum varðandi það hvernig við komum fram við náttúruna. Líkt og hann segja 

þau að lausnin á umhverfisvandanum verði að felast í ákveðnum sinnaskiptum, 

ekki aðeins í tækni, eða vísindalausnum.35 McFague segir það grundvallaratriði 

í vistguðfræði að byrja á því að skoða hver maður sjálfur er þar sem hugmyndir 

okkar um okkur sjálf móta breytni okkar. Hún lítur svo á að starf sitt sem 

guðfræðingur sé að leiðrétta sjálfsmyndir og guðsmyndir sem séu beinlínis 

hættulegar sköpunarverkinu. Þar liggur að hennar mati, hlutverk guðfræðinnar 

gagnvart umhverfisvandanum. Vísindamenn, lögfræðingar, stjórnmálamenn hafi 

sín hlutverk, en það sem guðfræðingar geti gert sé að ráðast gegn hugmyndum 

og hugmyndafræði sem viðhalda kúgun mannsins á náttúrunni. 36  Í 

margbreytileika sínum er kristni fjölmennustu trúarbrögð mannkyns. Guðfræði 

sem hvetur fólk til virðingar fyrir náttúrunni væri ekki aðeins velkomin heldur 

nauðsynleg í ljósi þess að hún gæti talað til um þriðjungs mannkyns og hvatt til 

umhyggju fyrir sköpunarverkinu.  

2.1 Vistguðfræði Sallie McFague 
Sallie McFague er femínískur vistguðfræðingur og prófessor emeríta við 

Vancouver School of Theology. Hún er afkastamikill rithöfundur og eftir hana 

liggur fjöldi greina og bóka. Hún komst fyrst í kynni við vistguðfræði undir lok 

níunda áratugarins á fundi Heimsráðs kirkna sem tileinkaður var 

loftslagsbreytingum. Þar áttaði hún sig á þeirri ógn sem steðjaði að náttúrunni 

og komst að þeirri niðurstöðu að ástandið væri okkur mannfólkinu að kenna.37 Í 

um aldarfjórðung hefur hún helgað sig vistguðfræði og er svo sannarlega hægt 

að tala um hana sem eitt af stærstu nöfnum sviðsins. Í gegnum bækur hennar 

sést hvernig hugsun hennar um samband manns, Guðs og náttúru hefur þróast 

                                                        
34 Elizabeth A. Johnson, ,,Glötun og endurheimt sköpunarverksins í kristinni hefð  , 
  ðing eftir Sólveigu  nnu Bóasdóttur, Ritið. 2/2012, bls. 199-203. 
35 Lynn White, „Historical Roots of our ecological crisis“, bls. 1206. 
36 Sallie McFague, A New Climate for Theology, Minneapolis: Fortress Press, 2008, 
bls. 2-3. 
37 Sallie McFague, A New Climate for Theology, bls. 27-8. 

í gegnum árin. Árið 1993 gaf hún út bókina The Body of God: An Ecological 

Theology sem inniheldur heilsteypta vistguðfræðikenningu sem hefur verið 

grundvöllur allra bóka sem hún hefur skrifað síðan.38  Hér verður hinsvegar 

fjallað um bók hennar A New Climate for Theology: God, the World, and Global 

Warming. Sú bók gefur góða yfirsýn yfir hugmyndir hennar, bæði nýjar og 

gamlar. Hún varð fyrir valinu vegna þess að hún er góður inngangur að fyrri 

skrifum höfundarins en einnig vegna þess að hún reynir að svara stórri 

guðfræðilegri spurningu sem brennur á mörgum; hver er ábyrgð kristins manns 

gagnvart náttúrunni í ljósi loftslagsvandans?39 

2.1.1 Áhersla á hugarfarsbreytingu. 
McFague er gjörn á að nota líkingamál í framsetningu sinni og líkir veru okkar á 

jörðinni við hótelvist. Hótelgestir þurfi ekki að hugsa um óhreina tauið eða huga 

að vatns- og rafmagnsnotkun sinni, þeir njóta þess að vera til án þess að hugsa 

um afleiðingarnar. Þetta er að hennar mati hliðstætt þeirri sýn sem 

vesturlandabúar hafa á jörðina. Fólk fer með jörðina eins og það vill en hugsar 

ekki um afleiðingarnar.  

Líkt og Jesús sagði lærisveinum sínum að fólk þyrft að taka sinnaskiptum 

til að farast ekki (Lúk.13:5) segir McFague hugarfarsbreytingu nauðsynlega til 

að mannkyn geti lifað af. Hún segir hugarfarsbreytinguna felast í því að hugsað 

sé um jörðina sem heimili okkar. Ef gengið væri um jörðina eins og heimili yrði 

líklega að fylgja ákveðnum húsreglum eins og; 1) Taktu aðeins það sem þér 

ber, 2) Taktu til eftir sjálfan þig og 3) Haltu húsinu í góðu ásigkomulagi. Þessar 

einföldu reglur sem gilda skrifaðar, eða óskrifaðar, á flestum heimilum segir 

McFague að væru góður leiðarvísir fyrir umgengni okkar um jörðina.40 Með því 

að líta á jörðina sem heimili okkar endurskoðum við samband okkar við hana og 

hver við erum en McFague segir það geta verið fyrsta skrefið að breyttri 

umgengni. Með því að breyta hugarfarinu breytist hegðunin (bls. 56). 

 Þessi breytta hegðun mun þó ekki aðeins beinast að jörðinni, því að 

afleiðing þeirra lífshátta sem við höfum tamið okkur er ekki aðeins hlýnun jarðar 

heldur líka aukinn hnattrænn ójöfnuður. Það er sannarlega ekki sá sem veldur 

                                                        
38 David B. Lott, Sallie McFague, „Introduction“, Sallie McFague: Collected Readings, 
ritst. David B. Lott, Minneapolis: Fortress Press, 2013, bls. ix-x, sótt 20. febrúar 2014 af 
http://www.augsburgfortress.org/media/downloads/9780800699888Introduction.pdf 
39 Sama rit, bls. x-xii . 
40 Sallie McFague, A New Climate for Theology, bls. 53. 

sem geldur því að hækkun sjávar, þurrkar og vatnsskortur bitna helst á fátækari 

og vanþróaðri svæðum jarðar (bls. 20-22). Húsreglurnar stuðli því að réttlátara 

samfélagi. Ef hver tæki aðeins það sem honum bæri, myndi hann aðeins taka 

það sem hann þyrfti til að lifa án þess að ganga á rétt annarra. Þannig væri 

stuðlað að velferð allra íbúa jarðar í stað þess að lítill hluti mannkyns velti sér 

uppúr meirihluta gæða jarðar. Eins segir hún að við værum betur sett ef hver 

tæki til eftir sjálfan sig, ef við endurnýttum úrgang og rusl í stað þess að líta á 

jörðina sem einnota og ganga þannig á rétt komandi kynslóða. Í því kristallast 

þriðja reglan, við eigum að halda heimilinu í góðu ásigkomulagi, ekki aðeins fyrir 

okkur heldur fyrir allar þær kynslóðir sem eiga eftir að ganga jörðina (bls. 56). 

 Að mati McFague getur kirkjan lagt sitt af mörkum við að styðja við 

umhverfisvænar hugmyndir og skoðanir kristinna. Hún veltir því upp hvort að 

kirkjan þurfi ekki að bæta því inn í trúarjátningu sína að hún sé sjálfbær? Að fólk 

játi trú á eina heilaga, almenna, sjálfbæra kirkju. Hún segist efast um að kirkjan 

geti í raun kallað sig almenna ef meirihluta sköpunarverksins er ekki gefið rými í 

trúarlífinu, því náttúran öll sé sköpun Guðs (bls. 33). 

Hún leggur til að kirkjur dragi vistvernd í auknum mæli inn í boðun sína 

og sér fyrir sér nokkurskonar afturhvarf til þeirrar guðfræði sem var að finna hjá 

frumkirkjunni, svokallaðrar heimsfræðilegrar guðfræði (e. cosmological 

theology). Það var guðfræði sem tók til allrar sköpunarinnar, ekki aðeins 

mannsins og gekk út frá ákveðinni guðhyggju (bls. 33-4). Hún sér fyrir sér að 

með því að efla tilfinningu fólks fyrir sambandi manns og náttúru geti kirkjan 

stutt vistvænan mannskilning (e. ecological anthropology) og breitt út visthyggju 

á kristnum forsendum. Líkt og Lynn White þá telur hún kirkjuna bera ákveðna 

ábyrgð á þeirri mannmiðlægni sem hefur litað samfélagið frá siðbótinni41 og nú 

gefist kirkjunni tækifæri til að bæta upp fyrir það (bls. 45). 

Þessi vistvæni mannskilningur sem McFague talar um felur í sér að 

maðurinn skilji og skynji sjálfan sig sem hluta af náttúrunni. Sem hluta af heild, 

frekar en að fólk hugsi aðeins um sig sjálft. Til þess að öðlast þennan skilning 

þurfi fólk að temja sér vistlæsi (e. ecological literacy), hæfileikann til að skilja 

                                                        
41 Við siðbótina varð persónulegt samband mannsins við Guð miðpunktur guðfræðinnar 
og trúarlífsins frekar en að sköpunin sem heild hefði vægi. Mótmælendaguðfræði lagði 
æ meiri áherslu á einstaklingsmiðaðan guðsskilning og persónulega frelsun 
einstaklinga. Elizabeth A. Johnson, „   t      e   r e  t    p  ar er         r  t     
hefð“, bls. 203 

hvernig náttúran virkar, hver við erum í samhengi við náttúruna og hvernig 

okkur ber að fara með hana (bls. 49). Boðun hennar er greinilegt ákall um að 

fólk aðhyllist visthyggju og hverfi frá mannmiðlægri og einstaklingsmiðaðri 

lífssýn. Í huga hennar er kirkjan vel til þess fallin að auka vistlæsi fólks og efla 

þar með vistvænan mannskilning, en þá er þörf á guðfræði sem boðar 

visthyggju. 

2.1.2 Líkamaguðfræði McFague 
Grundvallar kenning í kristni er að maðurinn sé skapaður í mynd Guðs og 

McFague telur að það hljóti að hafa áhrif á sjálfsskilning trúaðar manneskju ef 

hún telur sig skapaða í mynd Guðs, því þurfi að greina hvers eðlis guðsmyndir 

kristninnar séu. Í greiningu sinni segir hún hina hefðbundnu kristnu guðsmynd 

leggja meiri áherslu á mátt Guðs en kærleika hans, einnig að Guð sé yfir 

heiminn hafinn frekar en að hann sé í honum og telji hann þannig vera 

fjarlægan fremur en nálægan (bls. 63).  

Ýmsar guðsmyndir hafa verið og eru ríkjandi í kristinni trú. Hugmyndin 

um Guð sem konung sem ríki yfir sköpunarverki sínu er lífsseig og þá getur 

maðurinn kannski séð það svo að sitt hlutverk sé að ríkja yfir náttúrunni þar sem 

hann er skapaður í mynd Guðs. Hugmyndin um Guð, sem skapar heiminn líkt 

og úrsmiður eða listamaður er líka útbreidd. Sú hugmynd kallast deismi og 

krefst þess skilnings að róttækur munur sé á skaparanum og hinu skapaða. Við 

mótun eigin guðsmyndar heldur McFague hinsvegar á lofti megin stefi kristinnar 

trúar, holdtekju Guðs í Jesú Kristi, að Guð hafi gerst manneskja. Holdtekjan er 

grundvölluð með vísun í upphaf Jóhannesarguðspjalls þar sem segir að Orðið 

hafi tekið á sig hold og gerst maður (Jóh. 1:14). Orð Guðs er þá sagt hafa 

holdgast í Jesú frá Nazaret en McFague segir að í ljósi þess að Guð hafi gerst 

hold, að Guð hafi gerst hluti af sköpuninni, sé ekki hægt að halda fram fjarlægri 

guðsmynd deismans. Samband Guðs, manns og heims sé mun dýpra en svo 

að Guð sé eins og úrsmiður eða konungur sem ríkir yfir sköpunarverkinu (bls. 

62-3). Þar sem hún telur hinar hefðbundnu guðsmyndir ekki vera fullnægjandi 

leggur hún fram eigin kenningu sem lítur á heiminn sem líkama Guðs. 

McFague ályktar að holdtekningin hafi ekki verið eitthvað sem gerðist 

aðeins í Jesú heldur hafi Guð tekið á sig hold í sköpuninni. Slíkt ætti ekki að 

vera of erfitt fyrir kristið fólk að samþykkja þar sem það hefur þegar samþykkt 

að Guð hafi holdgast í Kristi. Holdgunarkenning hennar vísar til sköpunarinnar 

og segir að Guð, sem sé uppspretta alls, hafi getið af sér alheiminn, 

sköpunarverkið. Hún hafnar algjörri aðgreiningu á milli Guðs og heims, Guð sé 

ekki fjarlægur andi og heimurinn efni heldur sé heimurinn í raun sprottin af Guði, 

hold af Guði. Á þennan hátt er Guð ávallt hjá okkur og við í Guði. Í því ljósi lítur 

hún á heiminn, sköpunarverkið, sem líkama guðs (hold Guðs) og það er sú 

guðsmynd sem hún boðar (bls. 72-3). Þessi guðsmynd felur í sér Guð sem er 

alltaf nálægur þar sem sköpunarverkið er í honum.  

Í guðfræði McFague er sköpunin ekki vitnisburður um mátt Guðs, heldur 

kærleika hans, við erum sköpuð til að lifa saman í Guði. Þessi kenning er í 

grundvallar atriðum ólík þeirri hefðbundnu túlkun að efni og andi séu andstæður 

og  hlúa beri að andanum fremur en holdinu. Guðfræði McFague sér holdið ekki 

sem illt, öllu heldur segir hún að okkur beri að hlúa að því, þar sem það sé hluti 

af holdi Guðs. Þetta er guðfræði sem beinir athygli sinni að jörðinni, að 

lífverunum. Þetta er guðfræði þar sem það skiptir máli hvað fólk gerir hér og nú 

og það skiptir máli fyrir þessa tilvist á jörðinni, ekki aðeins fyrir eftirlífið. Hún 

segir að ef fólk mætir Guði í holdinu hljóti það að verða hluti af köllun hvers 

kristins manns að hlúa að holdi heimsins. Hjúkra hinum veiku, metta hina 

hungruðu, hlúa að jörðinni. Fólk þjóni Guði með því að þjóna náunganum og 

sköpunarverkinu. Eins segir hún að ef litið er á sköpunarverkið sem líkama 

Guðs þá hljóta loftslagsbreytingar að vera málefni guðfræðinnar (bls. 73). 

Guðfræði McFague kallar á töluverðan viðsnúning frá þeirri hefðbundnu 

túlkun að endurlausnin, frelsun mannsins, sé miðpunktur trúarinnar. Hún segir 

að nú þurfi að setja sköpunina og sköpunarverkið í fyrsta sæti. Í hefðbundinni 

boðun kristni gerðist Guð maður í Kristi svo hann gæti dáið fyrir syndir 

mannkyns, mennirnir frelsast og komist til himna. McFague segir Jesú hafa 

komið til að kenna okkur að lifa á réttan hátt sem hluti af sköpunarverkinu og 

læra að þekkja Guð. Við vitum að hann hugsaði um líkama fólks. Jesú læknaði 

og mettaði, hann reyndi að fá menn til að lifa í kærleika og sátt (bls. 80). Jesús 

var hinsvegar drepinn vegna verka sinna og boðunar. Hann ógnaði heimsmynd 

samtíma síns, hann var frelsari hinna kúguðu og hann þjónaði þeim sem voru á 

jaðri samfélagsins.  

McFague telur dæmisögur Jesú vera leiðarvísir að því hvernig fólk ætti 

að haga lífi sínu. Í þeim er hefðbundinni heimsmynd sögupersónanna snúið á 

hvolf. Það voru ekki prestarnir sem aðstoðuðu slasaða manninn, það var 

útlendingur, faðirinn hafnaði ekki syni sínum þegar hann kom aftur heldur sló 

hann upp veislu og fagnaði honum og ríki maðurinn bauð fátæklingum og 

heimilislausum til veislu. 42  Dæmisögurnar boða það að betri heimur sé 

mögulegur og að leiðin að honum felist í einhverju sem ögrar heimsmynd okkar. 

McFague ítrekar að það sé mjög auðvelt að taka ekki afstöðu, að lifa bara eins 

og allir aðrir lifa, vera hluti af norminu og hugsa ekki um vandann, en hún kallar 

það synd vanrækslunnar. Með því að gera ekki neitt sé ákveðin afstaða tekin, 

líkt og þeir sem gengu framhjá slasaða manninum í dæmisögunni tóku 

ákvörðun um að gera ekkert (bls. 153). Líkt og í dæmisögunum sé hið rétta ekki 

endilega hið viðtekna eða augljósa á mælikvarða samfélagsins.  

McFague hafnar þeirri kristnu kenningu að Jesú hafi dáið til að friða Guð, 

eða til að Guð myndi taka hugarfarsbreytingu, að hennar mati voru það við 

mennirnir sem þurftum að breytast. Friðþægingarkenningar kirkjunnar hafa 

túlkað krossdauða Krists sem svo að hann hafi dáið til að frelsa mannkyn undan 

syndum sínum, að hann hafi tekið á sig syndir okkar og greitt gjaldið fyrir 

syndina sem er dauði (bls. 79-80). Þegar hún ræðir krossdauðann grípur 

McFague til orða Páls Postula þegar hann segir að Jesú hafi verið ljósið sem 

skein í myrkrinu og skíni í hjörtum okkar. Guðfræði hennar er ekki guðfræði sem 

þarfnast þess að Jesú hafi þjáðst til að afmá syndir okkar, hún telur Jesú hafa 

látið lífið til opna augu okkar mannanna fyrir vegi krossins. Þeim vegi sem við 

verðum öll að feta til að sköpunin í heild sinni blómstri, vegi sem felur í sér 

hófsemi, sjálfsfórn, nægjusemi og kærleika. Þá hafi hann dáið svo hinir kúguðu 

og undirokuðu í samfélaginu yrðu dregnir inn í ljósið og öðlist líf. Þannig vill hún 

meina að Jesú hafi sýnt okkur að við getum mætt Guði þegar við þjónum þeim 

sem eru á jaðri samfélagsins. Þegar við ögrum kúgandi valdhöfum, tökum fólki 

fagnandi, sýnum náungakærleik og förum með ljós Krists inn í myrkrið. Fyrirheit 

Krists er fyrir henni að betri heimur sé mögulegur og að við gegnum 

nauðsynlegu hlutverki í því að koma honum á (bls. 39-40). 

Líkamaguðfræði hennar er þrungin skarpri ádeilu á líf og lífsstíl 

vesturlandabúa. Hún segir fólk sem lifi við alsnægtir þurfa að fórna þeim lífsstíl 

sem það hefur tamið sér til þess að allir hlutar sköpunarverksins fái að dafna. 

                                                        
42 Miskunsami Samverjinn (Lúk. 10:25-37), Týndi sonurinn (Lúk. 15:12-32), Veisla ríka 
mannsins (Lúk. 14:15-24). 

Hún segir að það sem fólki þykir verst við þessa guðfræði sé að það þurfi sjálft 

að leggja eitthvað af mörkum. Til þess að sköpunin í heild sinni fái að njóta sín 

þá þarf venjulegt fólk á vesturlöndum að breyta lifnaðarháttum, það þarf að 

fórna þægindum sínum og venjum. Í samfélagi þar sem segja má að 

neysluhyggja sé orðin að trúarbrögðum og einstaklingshyggja allsráðandi telur 

McFague ólíklegt að svona guðfræði fái góðan hljómgrunn (bls. 118). 

Hún telur guðfræði sína vera einfalda guðfræði. Þjáning líkama, hvort 

sem það eru manna, dýra eða planta, er slæmur hlutur, jafnvel synd. Svarið við 

hungri er að metta, svarið við umhverfisvandanum er að hlúa að plánetunni. Þar 

birtist lífhyggjusiðfræði undir áhrifum nytjastefnunnar, að þjáningin sé slæm og 

að stefnt sé að útrýmingu hennar. McFague hafnar mannmiðlægum 

siðfræðikenningum og boðar í raun róttæka lífhyggjusiðfræði með áherslu á 

einstaklinginn þar sem gert er ráð fyrir að allt hold eigi rétt til lífs, heilsu og 

tilvistar. Á sama tíma er siðfræði hennar undir vissum guðhyggjuáhrifum í ljósi 

hins nána sambands Guðs og heims, hugsanlega væri hægt að segja hana 

boða lífhyggju á forsendum guðhyggju. Í skrifum hennar má líka greina 

þrenningarsiðfræðilega nálgun þar sem hún gefur hinum þrem trúarlegu víddum 

kristinnar siðfræði rými. Sköpunaráherslan er hvað greinilegust, maðurinn ber 

ákveðnar siðferðislegar skyldur gagnvart sköpunarverkinu í ljósi sambands 

Guðs og sköpunar. Hún vísar til lífs Jesú, fordæmis hans og boðunar um skyldu 

mannsins gagnvart náunganum, holdi heimsins, einnig má sjá ákveðna hinstu 

daga nálgun í umfjöllun hennar um hið réttláta ríki Guðs og þegar hún segir að 

betri heimur sé mögulegur. Þá hafnar hún klassískum friðþægingarkenningum 

kirkjunnar um að fórn Jesú hafi verið liður í plani Guðs til að frelsa mannkyn 

undan syndinni. Hún segir dauða hans vekja okkur til umhugsunar um hlutverk 

okkar gagnvart sköpuninni, að við þurfum sjálf að fórna einhverju til að bjarga 

heildinni. 

2.1.3 Gagnrýni á guðfræði McFague 
McFague hefur verið gagnrýnd fyrir guðfræði sína og sögð boða algyðistrú (e. 

pantheism). Það er guðfræði sem segir guð og heim vera eitt og hið sama, að 

guð sé ekki persónulegur heldur sé náttúran sjálf guð. Hún er þó ósammála því. 

Hún segir Guð og heim ekki vera eitt og hið sama en Guð sé þó alltaf í 

heiminum. Hún segir guðfræði sína öllu heldur boða pan-en-theisma, sem 

merkir að allt sé í Guði (bls. 116). Þá er aðgreining á milli Guðs og heims en 

Guð er þó alltumlykjandi og í öllu. Hægt er að nota líkingar á borð við þá að 

sköpunin sé svampur og Guð vatn sem smýgur inn í svampinn og gerir hann 

gegnsósa. Önnur líking er sú að Guð umlykji okkur líkt og barn er umlukið í legi 

móður sinnar. Barnið er af móðurinni og er á alla vegu háð móðurinni, en það er 

samt ekki móðirin. 

Hún útskýrir að samband Guðs og heims í guðfræði hennar sé eins og 

samband okkar við líkama okkar. Við erum ekki aðeins líkamar okkar, við erum 

meira. Andi Guðs er í heiminum líkt og andi okkar er í líkama okkar, Guð er þá 

ekki aðeins heimurinn hann er meira en það en á sama tíma er hann í öllu 

sköpunarverkinu. Eins segir hún Guð vera nærandi uppsprettu heimsins og 

lífsins sem við gætum aldrei lifað án (bls. 116). Kristin guðfræði þarfnast 

þrenningarkenningar og í sinni kenningu bendir hún á að Guð sé aldrei einn og 

einangraður, hann sé samfélag Guðs föðurs (móður, vinar), Jesú og heilags 

anda. Þrenningin sé flæði, samband þar sem allir hlutar hennar hvíla í hvorum 

öðrum og geta ekki án hvors annars verið (bls. 165). Þannig styðji hið nána 

samfélag þrenningarinnar við hugmynd hennar um náið samfélag Guðs og 

sköpunar. McFague viðurkennir samt fallvaltleika guðfræðikenningar sinnar, 

hún líkt og aðrar guðfræðikenninga sé röng, manninum muni aldrei takast að 

skilja Guð. Hinsvegar telur hún guðfræði sem gerir ráð fyrir nærveru Guðs betri 

en þá sem geri ráð fyrir því að hann sé fjarlægur (bls. 115). 

2.1.4 Gagnsemi vistguðfræði 
McFague telur borgarbúa á Vesturlöndum vera í hættu á að glata tengingunni 

við náttúruna. Þegar vatnið kemur úr krananum eða flösku og maturinn úr 

búðinni sé erfitt að sjá hlutverk og mikilvægi náttúrunnar. Hún segir að þar sem 

fólk vanti náttúrulæsi gangi það harðar að náttúrunni en hún þoli, líf okkar sé 

ekki sjálfbært. McFague bendir á að eitt hlutverk trúarbragða sé að móta 

mannskilning okkar og því geti kirkjan stuðlað að því að fólk sjái stöðu sína í 

heiminum í nýju ljósi. Hún segir að með líkamaguðfræði öðlist báðar hliðar 

kristninnar, hin spámannlegahlið og sakramentishliðin vægi gagnvart samtíma 

okkar. Sakramentishliðin beinir sjónum að samfélagi Guðs og heims, að 

heimurinn sé sakramenti Guðs,  stórfengleg og heilög sköpun sem ekki megi 

spilla. Spámannlegahliðin talar skýrt til fólks um hlutverk þeirra í þjáðum og 

hungruðum heimi. Þeir sem aðhyllist þessa guðfræði sjái heiminn með öðrum 

augum, náttúran sé ekki aðeins hlutur eða tæki til að nýta, heldur heilög og 

mikils virði. Hún sé staðurinn þar sem við mætum Guði og því eigum við að 

þjóna sköpunarverkinu, náttúrunni og náunganum. McFague segir 

sköpunarsögu Fyrstu Mósebókar renna stoðum undir jákvæða sýn á náttúruna 

því að í henni segir Guð að það sem hann hafi skapað sé gott. Sólin, jörðin, 

plöntur, dýr og maðurinn, allt er þetta gott í augum Guðs (bls.132-4). 

Í upphafi var þeirri spurningu varpað fram hver ábyrgð kristins manns 

gagnvart náttúrunni væri í ljósi loftslagsvandans? Ef við aðhyllumst 

líkamaguðfræði eru ójafnrétti heimsins og loftslagsbreytingar trúarleg vandamál. 

Þá er baráttan fyrir betri heimi barátta fyrir að koma hlutunum í það ástand sem 

Guð ætlaði þeim. McFague segir slíkt viðhorf geta gefið fólki von gagnvart 

umhverfisvandanum. Að hægt sé að treyst á að Guð leiði fólk áfram og leiði alla 

hluti úr myrkrinu og fram í ljósið. Hún segir jafnframt að sá sem sé tilbúinn að 

taka þátt í þessu verkefni þurfi að viðurkenna og átta sig á því að hann geti 

aðeins unnið sitt hlutverk. Enginn geti tekið meiri ábyrgð en honum sé ætluð. 

Einn einstaklingur geti ekki ætlað sér að taka hlutverk Guðs og bjargað 

heiminum öllum. Hún segir að hver og einn eigi að gera eins og hann geti og 

því sé mikilvægt að virkja kirkjuna og kristið fólk í heiminum til að vinna að betri 

heimi (bls. 151). 

2.2 Græn ritskýring Richard Bauckham 
Richard Bauckham er guðfræðingur og fyrrum prófessor í Nýja 

testamentisfræðum við St. Andrews háskólann í Skotlandi. Hann hefur skrifað 

margar bækur tengdar sínu fræðasviði, en undir áhrifum guðfræðingsins Jürgen 

Moltmann43 og miðalda dýrlingsins Frans frá Assisi, hóf hann að kynna sér 

vistguðfræði á níunda áratug síðustu aldar. Hann tekur alvarlega þá gagnrýni 

Lynn White að sköpunarsaga Fyrstu Mósebókar sé hugmyndafræðileg rót 

vistvandans og í bók sinni Living With other creatures tileinkar hann fyrsta 

kaflann rangtúlkunum á stöðu mannsins í sköpunarsögunni. Bókin er safn 

vistguðfræðigreina sem hann hefur skrifað á sínum ferli og eru þær tilraun til 

                                                        
43 Bók Moltmann, God in Creation: An Ecological Doctrine of Creation, er eitt af 
undirstöðuritum kristinnar vistguðfræði. 

grænnar ritskýringar á textum Biblíunnar. 44  Hér verður einblínt á hvernig 

Bauckham túlkar stöðu mannsins gagnvart Guði og náttúrunni í ljósi texta 

Gamla testamentisins og boðunar Jesú. Hvaða siðfræði hann dregur fram úr 

textum ritningarinnar og sýnt fram á hvernig græn ritskýring getur styrkt 

biblíulegan grundvöll vistguðfræði. 

2.2.1 Staða og hlutverk mannsins  
Bauckham hefur lagt áherslu á að greina hvað textar Biblíunnar segi um stöðu 

og hlutverk mannsins gagnvart Guði og náttúrunni. Hann segir hefðbundna 

túlkun vera mannmiðlæga. Slík túlkun gerir að hans mati ráð fyrir yfirráðum 

mannsins yfir náttúrunni og er undir greinilegum áhrifum sköpunarljóðs Fyrstu 

Mósebókar. Þessi hefðbundna túlkun gerir ráð fyrir að þar sem maðurinn sé 

skapaður í mynd Guðs (1.Mós: 1:26) sé hann kóróna sköpunarverksins sem sé 

skapað honum til yfirráða og nytja. Boðunin í Fyrstu Mósebók að maðurinn eigi 

að gera náttúruna sér undirgefna fær töluvert rými í hefðbundinni túlkun 

kristinna en þessa túlkun kallar Bauckham lóðrétta. Eins og Guð er yfir okkur þá 

erum við yfir náttúrunni. Að mati Bauckham er það hinsvegar mikil einföldun að 

álykta endanlega um stöðu mannsins út frá Fyrstu Mósebók í ljósi þess að víðar 

sé að finna Biblíutexta sem sannarlega snerti samband manns og sköpunar 

(bls. 2-4). 

 Til að svara því sem hann álítur viðtekinn misskilning dregur Bauckham 

fram hluti úr sköpunarljóði Fyrstu Mósebókar sem gefa dýpri mynd af sambandi 

manns og náttúru en almennt er talið. Hann bendir á að eftir hvern dag 

sköpunarvikunnar segi Guð að það sem hann hafi skapað sé gott. Út frá því 

ályktar Bauckham að sköpunarsagan sé í raun guðmiðlæg en ekki 

mannmiðlæg. Sköpunarverkið hafi gildi í sjálfu sér af því það sé gott í augum 

Guðs, óháð því hvort maðurinn sé til eða ekki. Bauckham ögrar því viðhorfi að 

sköpun mannsins sé hápunktur sköpunarljóðsins og bendir á að maðurinn og 

landdýrin séu sköpuð saman á sjötta degi. Þá telur hann hápunkt ljóðsins vera 

sjöunda daginn þegar Guð hvílist, lítur yfir sköpun sína og dáist að henni. Það 

dregur að hans mati fram þá staðreynd að sköpunin sé til Guðs vegna, en ekki 

vegna mannsins. Sköpunarsagan sýni því hvorki fram á algjöra sérstöðu og 

                                                        
44 Richard Bauckham, Living With Other Creatures, Green Exegesis and Theology, 
Waco, Texas: Baylor University Press, 2011, bls. xi-xiv. 

yfirráð mannsins né að samband manns og náttúru sé lóðrétt, öllu heldur segir 

Bauckham það vera lárétt (bls. 5). 

Bauckham segir Jobsbók gefa áhugaverða mynd af stöðu mannsins 

innan sköpunarverksins. Bókin, sem er að miklum hluta samtal Jobs og vina 

hans um reglu heimsins og endurgjaldsstefnuna, inniheldur einræðu Guðs um 

stöðu mannsins. Þegar samtal vinanna hefur gengið lengi skerst Guð í leikinn 

og dregur umræðuna frá þeirri mannmiðlægni sem hafði einkennt hana. Guð 

spyr hvar Job hafi verið þegar hann grundvallaði jörðina, hvort hann hafi komið 

að uppsprettu hafsins og hver sjái dýrum heimsins fyrir fæðu. Þessar og fleiri 

spurningar virðast vera settar fram til að sýna Job fram á að heimurinn sé Guðs 

en ekki mannsins (bls. 7-9). 

Bauckham segir söguna um Nóa vera lýsandi fyrir hlutverk mannsins 

gagnvart náttúrunni. Þar er Nói ráðsmaður yfir sköpunarverkinu, hann bjargar 

öllum dýrategundum frá eyðingu, gætir þeirra og hlúir að þeim. Eins bendir 

hann á að sáttmáli Guðs að flóðinu loknu hafi ekki verið aðeins við Nóa og 

afkomendur hans, Guð gerði sáttmála við öll dýrin sem komu úr örkinni að hann 

myndi aldrei framar eyða lífi jarðarinnar í flóði. Það að sáttmálinn sé líka gerður 

við dýrin telur Bauckham styðja við að dýrin hafi líka eigin gildi og að maðurinn 

eigi ekki að vera kúgari dýranna (bls. 6). Eins segir hann hvíldardagslögmálið45 

draga fram að sköpunarverkið sé sannarlega ekki aðeins fyrir manninn. 

Samkvæmt lögmáli Guðs á maðurinn að vinna sex daga vikunnar en sjöunda 

daginn á hann að hvílast. Ekki nóg með það heldur á hann að hvíla öll sín dýr, 

vinnufólk og þræla. Eins á hann að hvíla allt land sitt sjöunda hvert ár og leyfa 

fátækum og dýrum að borða þá ávexti sem vaxa villtir á landinu það árið (bls. 

6). 

 Ef maðurinn á að vera ráðsmaður yfir sköpunarverkinu er hann samt á 

vissan hátt settur yfir það. Bauckham vísar þá til þeirra skilyrða sem Guð setti 

fyrir því að Ísraelsmenn fengu að velja sér kóng. Þau skilyrði taka fram að 

konungurinn þurfi að vera bróðir meðal bræðra, hann megi ekki safna sér of 

                                                        
45 „Minnstu hvíldardagsins, að halda hann heilagan ... Í sex daga skalt þú starfa og 
vinna öll þín verk. En sjöundi dagurinn er hvíldardagur, helgaður Drottni, Guði þínum. 
Þá skaltu ekkert verk vinna, hvorki þú, sonur þinn né dóttir, þræll þinn né ambátt, naut 
þitt né asni né neitt af búfénaði þínum ... og þú skalt minnast þess að þú varst sjálfur 
þr      E  pta a    “ (Fimmta Mósebók 5:12-15), hvíldardagslögmálið er fjórða 
boðorðið. 

miklum auði og að hann skuli lesa lög Guðs daglega svo að hann ofmetnist ekki 

gagnvart bræðrum sínum. Sá kóngur sem settur verður yfir þjóðina þarf því að 

líta á sig sem bróður þegna sinna og ríkja á ákveðnum jafnréttisgrundvelli. Hann 

má ekki verða kúgari (5.Mós. 17:14-20). Eins telur Bauckham að yfirráð 

mannsins yfir náttúrunni þurfi að vera á ákveðnum jafnaðargrundvelli, 

sambandið eigi að vera lárétt en ekki lóðrétt. Það sé ekki í samræmi við 

ráðsmennskuhlutverk okkar að vera kúgarar náttúrunnar (bls. 5).   

2.2.2 Svar við gagnrýni á kristni 
Bauckham tekur alvarlega þá gagnrýni Lynn White að orð Fyrstu Mósebókar, 

„Ver ð  rjó   ,  j    ð     r         ð j rð  a,  er ð     r  a a     r e  a    

ríkið yfir fiskum sjávarins og fuglum himinsins og öllum dýrum sem hrærast á 

j rð     “ (1.Mós. 1:28) geti verið notuð til að rökstyðja drottnun mannsins yfir 

jörðinni. Hinsvegar ítrekar hann að það sé röng og einfölduð túlkun. Hann 

greinir tvö boð í þessum texta. Annarsvegar að maðurinn eigi að vera frjósamur 

og fylla jörðina og hinsvegar að hann eigi að gera sér jörðina og dýrin undirgefin 

(bls. 14 og 226). 

 Það er ekki aðeins manninum sem er sagt að vera frjósamur og fjölga 

sér. Í 22. versi fyrsta kafla Fyrstu Mósebókar segir Guð fuglum himins og fiskum 

sjávar að vera frjósöm og fjölga sér og Bauckham telur að þetta boð sem kemur 

fram þegar Guð hefur skapað mennina og dýr jarðarinnar eigi jafnt við um menn 

sem dýr. Hann telur þó að aðeins mönnum sé sagt að gera jörðina sé 

undirgefna og tengir það við að mennirnir þurfi að rækta jörðina til að geta lifað 

af og fyllt hana (bls. 226). 

 Í versi 29 segir Guð manninum að hann hafi gefið honum ávexti og fræ til 

fæðu en í versi 30 tekur hann fram að öllum dýrum, fuglum, skordýrum og 

skriðdýrum, öllu sem hafi lífsanda í sér, hafi hann gefið jurtir og grös jarðarinnar 

til fæðu. Bauckham heldur fram að þar sé Guð að ítreka fyrir manninum að öll 

dýr sköpunarinnar eigi að geta lifað saman. Að maðurinn eigi ekki að nýta 

jörðina á þá vegu að ekkert rými verði eftir fyrir önnur dýr sem deili jörðinni með 

honum. Þau hafi einnig ákveðinn rétt til lífs og maðurinn sé því ekki frjáls til að 

fara með sköpunina eins og honum sýnist. Þetta ítreki hið síendurtekna stef, að 

maðurinn sé aðeins ein sköpun af mörgum (bls. 226-7). 

 Bauckham segir að boð Guðs um að maðurinn drottni yfir dýrunum, 

fuglunum og fiskunum sé í raun boð um að ríkja innan sköpunarinnar, á lárétta 

vegu, en ekki yfir sköpuninni. Maðurinn eigi að ríkja á sömu vegu yfir náttúrunni 

og konungur Ísraels á að ríkja yfir þegnum sínum, sem bróðir, ekki kúgari. 

Þannig sé hin hefðbundna túlkun á stöðu mannsins byggð á rótgrónum 

misskilningi sem beri að berjast gegn (bls. 228). 

Í þessari ritskýringu hans á Gamla testamentinu vísar Bauckham mest í 

sköpunarþátt kristinnar siðfræði og má þar greina ákveðna guðhyggju. Hann 

segir að sköpunin sé ekki til vegna mannsins heldur vegna Guðs. Hann leggur 

töluverða áherslu á að skilgreina stöðu mannsins svo að hann sé jafningi 

annarra hluta sköpunarverksins en hafi þó sérstöðu að því leyti að hann sé 

skapaður í mynd Guðs. Sú sérstaða kalli á aukna ábyrgð en gefur ekki 

forréttindi. Þannig er hægt að segja að Bauckham dragi fram Biblíulegan 

grundvöll þeirrar kristnu siðfræði sem Bexell og Grenholm telja skynsamlegasta, 

siðfræði með vissri lífhyggju. Þessi túlkun hans er róttækur viðsnúningur frá 

hinni hefðbundnu túlkun hvað það þýðir að maðurinn sé skapaður í mynd Guðs 

og að hann eigi að ríkja yfir sköpunarverkinu. Hugmyndir um lárétt yfirráð 

mannsins og ráðsmennskuhlutverk geta sannarlega stutt við boðun visthyggju á 

kristnum forsendum. 

2.2.3 Boðun Jesú í grænu ljósi 
Græn ritskýring er nýlegt fyrirbæri en hingað til virðist hún ekki hafa lagt mikla 

áherslu á samstofnaguðspjöllin.46 Samband manns við náttúruna virðist ekki 

vera fyrirferðarmikið stef í boðun Jesú. Skoðun Bauckhams er hinsvegar að séu 

guðspjöllin lesin í samhengi við Gamla testamentið megi finna stef sem ekki hafi 

verið skoðuð nægjanlega vel af grænum ritskýrendum (bls. 63-4). 

 Bauckham leggur fram dæmi sem styðja að boðun Jesú sé lituð af þeirri 

sköpunarguðfræði sem er ríkjandi í bæði Sálmunum og Jobsbók. Hann bendir á 

að rökstuðningur Jesú við boð sitt um að við ættum að elska óvin okkar, 

„Þa      ý  ð þér að þér er ð b r    ð r  ðar á        er   t r  ó     a re  a 

 pp    r     a  e   óða    r   a    r rétt áta  e  ra   áta “ (Matt. 5:45), eigi 

rætur í sálmi 145. Þar segir að Drottin, skapari heimsins, úthelli blessun sinni og 

                                                        
46 Samstofnaguðspjöllin eru Markúsar-, Matteusar-, og Lúkasarguðspjall. Þau eru nefnd 
samstofnaguðspjöllin vegna þess að þau virðast byggja á sömu frumheimildum. 

miskunn yfir alla sköpunina. Þannig þurfi að túlka Jesú í ljósi þess að hann 

standi innan hefða Gamla testamentisins en ekki í tómarúmi (bls. 71). 

 Í Lúkasarguðspjalli spyr Jesús lærisveinana hvers virði smáfuglarnir séu. 

Í hugum manna séu þeir svo lítils virði að hægt sé að kaupa fimm fyrir tvo 

smápeninga á markaðnum en að samt gleymi Guð engum þeirra. Einnig segir 

Jesús að lærisveinarnir megi vita að þeir séu meira virði en fuglarnir. Aðalatriðið 

er að mati Bauckhams það að jafnvel þó að smáfuglarnir séu lítils virði í augum 

mannanna þá séu þeir mikils virði í augum Guðs. Þrátt fyrir að mennirnir séu 

meira virði þá séu þeir, eins og sköpunarverkið allt, í hendi Guðs sem lætur sig 

alla sína sköpun varða. Þetta tengir hann við svipuð stef í Gamla testamentinu 

sbr. Job 12.10, og sálmur 104.29-30 þar sem fjallað er um hvernig allt líf sé í 

hendi Guðs (bls. 72). 

 Á svipuðum nótum er ræðan um fugla himinsins sem hvorki þurfi að sá 

né uppskera, þó sjái Guð þeim fyrir mat, og um liljurnar sem klæðast fegurri 

skrúða en Salómon konungur. Jesú spyr hvort að Guð muni ekki sjá fyrir 

mönnunum fyrst hann sjái svona fyrir fuglunum og blómunum (Matt. 6:26,28-

30). Þar er Jesú að segja að mennirnir geti treyst því að Guð sjái fyrir þeim þar 

sem þeir, líkt og dýrin og plönturnar, séu hluti af sköpunarverkinu sem Guð sér 

fyrir. Svona reynir hann að draga fram að boðun Jesú sé framhald af þeirri 

guðfræði sem finna megi í GT, þar sem maðurinn er skilgreindur sem hluti af 

sköpunarverkinu frekar en að hann sé einstakur (bls. 72-3). 

Bauckham segir að boðun Jesú um að ríki Guðs sé í nánd hvíli að miklu 

leyti á spámannsriti Jesaja og Daníels bók, þar sem koma hins réttláta ríkis er 

yfirvofandi. Hann segir Jesú gagnrýna að mennirnir lifi ekki eftir þeim boðum 

sem Guð hafi sett þeim um hvernig sambandi þeirri eigi að vera háttað við 

hvorn annan og dýrin. Því feli boðunin um ríki Guðs það í sér að Guð muni 

koma á þeirri skipan náttúrunnar sem mennirnir hafi hafnað. Að í ríki Guðs verði 

allt eins og Guð hafi ætlað því að vera. Það bendir Bauckham á að sé staðfest í 

faðir vorinu þar sem segir „t       þ tt r   ,  erð  þ       j      á j rð   e  á 

     “ (Matt. 6:9-13). Á himnum sé allt unnið eftir vilja Guðs en þannig sé það 

ekki á jörðinni. Því kalli bænin eftir því að sköpunarverkið verði endurnýjað í 

samræmi við áætlun og vilja Guðs (bls. 73). 

 Ýmislegt úr lífi og boðun Jesú telur Bauckham vera til vitnis um hvernig 

Jesús sjái ríki Guðs. Hann nefnir sem dæmi þegar Jesús velti um borðum 

víxlaranna í Musterinu, þegar hann sat til borðs með syndurum, blessaði börnin, 

þvoði fætur lærisveinanna og reið ansa inn í Jerúsalem. Bauckham telur að í 

þessum verkum Jesú hafi hann í raun verið að veita innsýn í ríki Guðs. Eins 

segir hann dæmisögur Jesú sýna okkur hvernig ríki Guðs birtist í 

hversdagslegum atburðum, til dæmis með því að hjálpa náunganum og bjóða 

hinum fátæku til veislu. Ríki Guðs, líkt og Jesús boðar það, er þá þess eðlis að 

hinir útskúfuðu muni eignast sess í samfélaginu, illsku verði útrýmt, hógværð ríki 

og samband manna við hvorn annan og sköpunina verði líkt og Guð hafi ætlað 

(bls. 74). 

Þannig bendir Bauckham á að þótt Jesús tali ekki beinum orðum um 

samband manns og náttúru þá sé hægt að draga fram á hverju hann byggi sína 

guðfræði og túlka boðun hans í ljósi þess. Þannig sé hægt að leggja fram 

kristna vistguðfræði sem útskýri hvað það sé að vera hluti af sköpunarverkinu 

og tengja við boðun Jesú. 

2.2.4 Visthyggja fjallræðunnar 
Í skrifum sínum leggur Bauckham sérstaka áherslu á að greina á hvaða hátt sé 

hægt að nýta fjallræðuna til að fjalla um umhverfisvandann út frá boðun Jesú. 

Hann byrjar á að skilgreina þann umhverfisvanda sem við búum við sem glímu 

skorts og óhófs. Annarsvegar séu auðlindir jarðarinnar af skornum skammti en 

hinsvegar byggi vestrænt samfélag á óhóflegri neysluhyggju. Til þess að vinna 

á umhverfisvandanum segir hann að við þurfum að temja okkur nægjusemi. 

Hinsvegar þykir honum ekki líklegt að það takist nema ef fólk aðhyllist 

heimsmynd og sjálfsskilning sem ýtir undir slíka nægjusemi. Að hans mati eru 

kristin heimsmynd og kristinn sjálfsskilningur þess eðlis að þau gætu verið hluti 

af lausninni (bls.133).  

Ef við lítum á heiminn sem sköpun Guðs sem sér fyrir öllum lífverum, og 

sæjum okkur sjálf sem eitt af sköpunarverkunum, í samfélagi annarra 

sköpunarverka ættum við kannski auðveldara með að sjá hversu háð við erum 

náttúrunni og hversu nauðsynleg hún er okkur. Slíkur skilningur gæti að mati 

Bauckhams leitt okkur frá óhófinu til nægjusemi (bls. 134). 

Í ritskýringu sinni styðst Bauckham við brot úr fjallræðunni þar sem Jesú 

segir áheyrendum sínum að óttast ekki „…  að þér e   ð að eta eða  re  a  é 

heldur um líkama yðar, hverju þér eigið að klæðast. Er lífið ekki meira en fæðan 

og líka      e ra e     ð  ?“ (Matt 6:25b). Því næst nefnir Jesú áhyggjuleysi 

fugla himinsins og lilja vallarins sem Guð sjái fyrir og niðurstaða hans er sú að 

fólk þurfi ekki að hafa áhyggjur af morgundeginum, hvað það eigi að borða eða 

hverju að klæðast. Slíkar séu áhyggjur heiðingjanna, sem ekki þekkja Guð sem 

hefur skapað þá og sér fyrir þeim. Hinir trúuðu ættu að geta lifað áhyggjulausir, 

vissir um að fyrir þeim verði séð líkt og fuglunum og ættu frekar að nýta tíma 

sinn við að leita ríkis og réttlætis Guðs (Matt 6:24-31). 

Bauckham segir að boðskapur sögunnar um fuglana sem ekki þurfi að 

vinna fyrir sér sé ekki sá að fólk eigi ekki að vinna, heldur að öllum hlutum 

sköpunarverksins sé séð fyrir þörfum sínum. Því þurfi fólk ekki að fyllast kvíða 

yfir því sem framtíðin beri í skauti sér. Þá segir hann ummælin um heiðingjana 

ekki vera neikvæð heldur draga fram að þekking á Guði geti leitt til innri friðar og 

áhyggjuleysis. Heiðingjarnir sem ekki viti að fyrir þeim sé séð, einbeiti sér að því 

að vinna fyrir sjálfum sér og hafi áhyggjur af raunum morgundagsins (bls. 142).  

Þessi boðun Jesú á að mati Bauckham töluvert erindi við samtíma okkar 

í ljósi þess að umhverfisvandinn er tilkominn vegna lífshátta okkar. Fæstir lifi til 

að þjóna Guði en þjóni frekar sjálfum sér og peningunum. Bauckham bendir á 

að náttúran sé svo gjöful að nægjanlegur matur sé til fyrir alla, en að við lifum, 

neytum og eyðum á þá vegu að margir fái ekki að njóta þessara gæða. Boðun 

Jesú feli það í sér að við mennirnir eigum að skilja samband okkar við hvorn 

annan og náttúruna sem samband jafningja. Við eigum ekki að gleyma okkur í 

streituvaldandi kapphlaupi eftir veraldlegum gæðum og telja að það sé tilgangur 

lífsins. Hann segir að mannkyn allt verði að sjá að við, líkt og fuglarnir, séum 

sköpunarverk Guðs en ekki líta á okkur sem guði þessa heims. Þannig miði 

boðskapurinn að því að koma á láréttu sambandi milli mannanna og 

sköpunarverksins og koma í veg fyrir hugmyndir okkar um að við eigum í 

lóðréttu sambandi við náungann og umhverfið (bls. 144-5).  

Þarna má segja að Bauckham greini guðhyggju í boðun Jesú um að ríki 

Guðs sé í nánd og er hér jafnframt komin tenging við hið 

þrenningarsiðfræðilega sjónarhorn sem Bexell og Grenholm ganga út frá. 

Sköpunin, Kristur og ríki Guðs hafa sitt hlutverk í samhengi við rétta breytni 

mannsins gagnvart náttúrunni og náunganum. Hið ætlaða ástand 

sköpunarverksins sé þar sem maðurinn lifi í samfélagi við náttúruna í stað þess 

að drottna yfir henni. Þá lúti sköpunin öll vilja Guðs og því séu áhyggjur 

mannanna óþarfar ef þeir breyti rétt.  

2.2.5 Leitað í arf kristninnar 
Bauckham leitar í arf kristninnar til að styðja við túlkun sína og bendir á að 

heilagur Frans frá Assisi hafi aðhyllst heimsmynd sem geri ráð fyrir samfélagi 

allra dýra sköpunarinnar. Frans hafi hinsvegar ekki verið einn um það, til séu 

sögur af munkum og heilögum mönnum, sérstaklega keltneskum, sem hafi átt í 

góðum samskiptum við dýr og umhverfi sitt. Bauckham segir þessa hefð eiga 

djúpa rætur í kristni og vísar til eyðimerkur feðranna, munka sem lifðu einlífi í 

óbyggðum Egyptalands og lifðu á því sem náttúran gaf (bls. 36-7). 

Til er saga af heilögum Frans þar sem hann biður garðyrkjumann um að 

sá ekki aðeins grænmeti heldur taka frá garðskika til að sá plöntum sem gætu 

með fegurð sinni og ilmi hvatt fólk til að þakka Guði fyrir þessa dýrðlegu sköpun. 

Sagan ítrekar þá hugsun Frans að sköpunarverkið sjálft sé ekki aðeins til staðar 

svo að maðurinn geti nýtt það heldur leiði það okkur til þekkingar á Guði og 

skilnings á því hver við séum í samfélagi sköpunarverksins (bls. 203).  

 Bauckham segir Frans ekki hafna yfirráðum manna yfir sköpunarverkinu. 

Ekki var hann grænmetisæta svo hann hefur ekki talið það rangt að drepa dýr til 

að lifa af. Frans leit hinsvegar svo á að sköpun Guðs leiði okkur til þekkingar á 

Guði. Að þessi stórbrotni heimur, sem sjái okkur fyrir öllum okkar þörfum sé ekki 

hér fyrir okkur heldur leiði hann okkur til þakklætis (bls. 38). Yfirráð mannsins 

séu bundin því hvað hann sé háður náttúrunni. Þeim dýrum sem við reiðum 

okkur á ættum við að sýna virðingu en ekki að misnota þau. Þannig snýst 

boðun hans um að maðurinn skilji stöðu sína innan sköpunarverksins sem 

bróður, háður öðrum hlutum sköpunarverksins (bls. 203). Guð gefur okkur það 

sem við þörfnumst til að lifa af og yfirráð mannsins eru þá skilin í guðmiðlægu 

samhengi, ekki mannmiðlægu (bls. 38-9).  

 Með því að draga fram fordæmi Frans virðist hann vera að benda á að 

kristni hafi vissulega rými til túlkunar sem byggist á lífhyggju. Það sé lífhyggja 

með áherslu á einstaklinginn en þó á forsendum Guðs, sem allir einstaklingar, 

menn og dýr, séu skapaðir til að lofa. 

2.2.6 Niðurstaða Bauckhams 
Í skrifum Bauckhams kemur fram að Biblían gefi skýran grundvöll til 

fordæmingar orsaka og afleiðinga þess umhverfisvanda sem við höfum skapað 

okkur. Hlýnun jarðar, bráðnun jökla, auknir þurrkar og flóð munu leiða til enn 

frekari hnignunar líffræðilegrar fjölbreytni og útrýmingu lífríkja. Sú breytni 

mannsins sem hefur leitt til þessa vanda getur ekki verið rétt, í ljósi þess að öll 

sköpunin sé góð í augum Guðs. Eins segir Bauckham það ekki geta verið 

hlutverk mannsins að taka sér slíka drottnunarstöðu yfir náttúrunni og ítrekar þá 

mynd sem er máluð upp í Jobsbók af stöðu mannsins (bls. 218-20). Eyðing 

okkar á heimkynnum dýra og planta gengur gegn þeirri mynd sem sálmur 104 

dregur fram, að hverju dýri séu búin viðeigandi heimkynni (bls. 222). Við höfum 

einnig gengið á rétt annarra dýra til lífs sem þeim er gefinn í sköpunarsögu 

Fyrstu Mósebókar (bls. 227). 

 Hann segir að kristni hafi burði til að leiða okkur frá þeirri mannmiðlægni 

sem einkenni samfélag okkar (bls. 232). Með því að huga að því hlutverki sem 

Guð ætlar okkur í heiminum og með því að sjá okkur sjálf sem hluta af 

sköpunarverkinu getum við myndað betra og réttlátara samfélag. Samfélag sem 

Jesú kallaði ríki Guðs (bls. 73). 

2.3 Greining og niðurstöður 
McFague og Bauckham fara ólíkar leiðir en virðast komast að svipaðri 

niðurstöðu. McFague setur fram nýja, vistvæna guðfræði þar sem hún 

endurskoðar ákveðin kjarnaatriði trúarinnar; guðsmyndina, holdtekninguna og 

dauða Krists og ögrar þeirri guðfræði sem hefur verið ríkjandi frá siðbótinni. 

Bauckham leggur sig hinsvegar fram um að greina þá guðfræði sem er að finna 

í Biblíunni, draga fram texta sem skilgreina stöðu mannsins, setja þá í samhengi 

við boðun Jesú og sýna fram á að þar sé ákveðna visthyggju að finna.  

Út frá skrifum þeirra má segja að vistguðfræði sé stefna innan guðfræði 

sem fjarlægir manninn úr miðju alheimsins og vekur hann til vitundar um 

raunverulega stöðu sína og ábyrgð gagnvart sköpunarverkinu. Vistguðfræði 

getur leitt til þess að fólk skilji stöðu sína í nýju ljósi og hún getur hvatt fólk til að 

koma á réttlátara samfélagi. Með því að nálgast vistguðfræði á svo ólíka vegu 

sýna þessir höfundar fram á dýpt og fjölbreytni sviðsins. Í rauninni bæta 

bækurnar hvora aðra upp, önnur gefur ríkan Biblíulegan grundvöll og skilgreinir 

stöðu mannsins á meðan hin gefur heimsmynd, guðsmynd og guðfræði sem 

helgar náttúruna og hvetur til virðingar fyrir henni. Þessar ólíku nálganir mynda 

dýrmæta heild fyrir þann sem vill kynna sér svið vistguðfræðinnar. 

Samkvæmt skrifum þeirra beggja má segja það ljóst að vistguðfræði hafi 

burði til þess að geta leitt kristni í baráttu við umhverfisvandann og stuðlað að 

félagslegu réttlæti. Bæði Bauckham og McFague leggja áherslu á að maðurinn 

þurfi að taka ákveðnum hugarfarsbreytingum, sinnaskiptum, og hverfa frá 

mannmiðlægni og einstaklingshyggju. Bauckham leggur mikið upp úr því að 

skilgreina stöðu mannsins á þá vegu að hann sé jafningi annarra dýra 

sköpunarinnar, að hann eigi í láréttu sambandi við sköpunina en að Guð eigi í 

lóðréttu sambandi við manninn og dýrin. Þannig sé sköpunin alltaf Guðs, en 

aldrei mannsins. Hann segir manninn vera eins konar ráðsmann sem beri að 

hlúa að sköpunarverkinu. McFague, sem skrifar bók sína til þess að koma með 

guðfræðilegt svar við hlýnun jarðar, gefur sér með rökum vistfræðinnar að 

maðurinn og náttúran eigi í gagnvirkum tengslum og að maðurinn sé náttúrunni 

háður. Þannig staðsetur hún manninn á sama jafnaðargrundvelli við náttúruna 

og Bauckham dregur fram. Hún nýtir sér staðreyndir vistfræðinnar til að sýna 

fram á þörf nýrrar guðsmyndar og guðfræði sem gerir sköpunarverkið að 

miðpunkti athyglinnar. 

Sú siðfræði sem birtist í skrifum þeirra er keimlík, sækir í lífhyggju og er í 

samhljómi við þrenningarsiðfræðisjónarhorn Bexell og Grenholm. Þau ganga þó 

lengra en sú siðfræði sem þeir telja æskilegasta, siðfræði með vissri lífhyggju. Í 

skrifum McFague má greina róttæka lífhyggjusiðfræði og öðlast öll sköpunin 

sérstakt gildi í ljósi náinna tengsla Guðs og sköpunar. Með sköpunarguðfræði 

sinni leggur hún sérstaka áherslu á ábyrgð mannsins og siðferðislegar skyldur 

gagnvart holdi heimsins í ljósi þess að sköpunarverkið sé líkami Guðs. Einnig 

eru fordæmi Jesú Krists og eftirvæntingin eftir hinu réttláta ríki Guðs mikilvægir 

hlekkir í boðun hennar um hvert samband mannsins eigi að vera við náungann 

og umhverfið.  

Sú siðfræði sem greina má í skrifum Bauckham er einnig að miklu leyti 

sköpunarmiðuð, þrungin guðhyggju og gerir ráð fyrir að allt í heiminum hafi 

ákveðinn tilgang, telos, og tilvistarrétt. Öll sköpunin sé dýrmæt í augum Guðs 

sem sér fyrir henni og siðferðislega lífhyggjan birtist í þeirri staðreynd að allt líf 

sé heilagt og frá Guði komið. Hann leggur mikla áherslu á traust mannsins á 

Guði, að hugarfarsbreytingin felist í því að sleppa áhyggjunum og lifa í fullvissu 

um að Guð sjái fyrir öllu sköpunarverkinu.  

Niðurstaða þeirra beggja virðist vera að maðurinn beri ákveðna ábyrgð 

og að honum standi fyrir dyrum ákveðið verkefni sem felst í að gera heiminn að 

betri stað. Maðurinn eigi að hlúa að náunga sínum og sköpunarverkinu og 

stefna að því að byggja réttlátt, sjálfbært og vistvænt samfélag. Náunginn sé þó 

ekki aðeins mennskt samferðafólk okkar heldur höfum við siðferðislegar skyldur 

gagnvart dýrum og plöntum. Bæði líta þau svo á að ríki Guðs, líkt og það birtist í 

boðun Jesú, sé ákveðið ástand fremur en staður. Það sé ástand þar sem allir 

hlutir lúti vilja Guðs, þar sem réttlæti ríkir og allir hlutar sköpunarverksins fái að 

njóta sín. Þá segja þau að fordæmi Jesú geti verið okkur leiðarljós í því verkefni 

að skapa betra og réttlátara samfélag hér og nú.  

Vistguðfræði McFague, sem byggir á nýrri guðsmynd, og græn ritskýring 

Bauckhams, sem byggir á túlkun Biblíunnar, ættu með ólíkum nálgunum sínum 

að geta talað til hins fjölbreytta samfélags sem kristin kirkja í heiminum er. Bæði 

ættu með rökum sínum að geta höfðað til kristins fólks og hvatt það til 

umhugsunar um stöðu sína og ábyrgð gagnvart náunganum og 

sköpunarverkinu. Umhverfisvandinn í sínum fjölbreyttu birtingarmyndum ógnar 

öllum íbúum jarðar og í ljósi vistguðfræðinnar er það skylda kristinna að vernda 

og virða sköpunarverkið sem við erum hluti af. 

Lokaorð 

Það er hægt að nálgast umhverfisvandann á ýmsa vegu, frá sjónarhóli 

stjórnmála, lögfræði, vistfræði og jafnvel hreinnar afneitunar en fyrir mér er 

nálgun guðfræðinnar mjög dýrmæt. Hin trúarlega nálgun fléttar saman ábyrgð 

mannsins, tilgang lífs okkar og von sem lýsir sér í fullvissu um að í þessu 

verkefni, sem oft getur virst ómögulegt, sé yfir okkur vakað. Von sem nærist á 

því að í ríki Guðs muni réttlætið ríkja og þar fáum við markmið til að keppast að. 

Eins og bent hefur verið á getur trúin verið mótandi afl í lífi fólks. 

Sjálfsskilningur þess, skoðanir, líferni og breytni, allt getur þetta mótast af 

trúarlegum hugmyndum. Kristin trú er lífsskoðun fjölda fólks, um þriðjungs 

mannkyns, og er gífurlega áhrifamikið afl sem hefur mótað menningu okkar og 

samfélag. Áhrif trúarbragða geta verið mikil og því er nauðsynlegt að þau séu 

uppbyggileg. Í bandarískri könnun frá 2009 sögðu 72% aðspurðra að trúarbrögð 

gætu haft frekar mikil áhrif á skoðun þeirra á loftslagsbreytingum og hvernig 

ganga ætti um náttúruna.47 Í því ljósi er greinilegt að kristni hefur burði til að 

geta lagt baráttunni við umhverfisvandann allmikið lið. 

Innan kristinnar hefðar hefur verið sett fram guðfræði sem skilgreinir 

misnotkun á náttúrunni sem synd og styður við visthyggju. Miðað við 

niðurstöður McFague og Bauckham mætti segja að það sé að minnsta kosti 

skylda kristins fólks að forðast það að vinna náttúrunni meiri skaða en þegar er 

orðinn. Það getur verið erfitt að standa einn í slíkri baráttu og því ítrekar 

McFague mikilvægi þess að kirkjan sé virkjuð í baráttunni og hefur það gerst 

síðastliðin ár. Víða hafa grænar kirkjur sprottið upp. Kirkjur sem tengja 

umhyggju fyrir sköpunarverkinu inn í boðunina og vinna að því að auka vistlæsi 

og ábyrgð safnaðarins fyrir umhverfinu. Á Stóra Bretlandi hafa yfir 270 söfnuðir í 

ólíkum kirkjudeildum tekið þátt í verkefninu Eco-congrecation (Vistvænn 

söfnuður) og fengið vottun sem slíkur.48 Í Danmörku eru grænar kirkjur orðnar 

                                                        
47 Gary Gardner, „Engaging religions to shape worldviews“, State of the World, 
transforming cultures from Consumerism to Sustainability, 2010, bls. 23-30, hér bls 24. 
Sótt 20. febrúar 2014 af 
http://blogs.worldwatch.org/transformingcultures/wpcontent/uploads/ 
2009/11/SOW2010-PreviewVersion.pdf 
48 Eco Congregation, „Award“, Ecocongregation.org, sótt 13.mars 2014 af 
http://ew.ecocongregation.org/award 

134 en þar hefur samkirkjulega verkefnið Grøn Kirke lagt fram lista yfir 48 atriði 

og til að söfnuður teljist grænn þarf hann að uppfylla að minnsta kosti 25 af 

þeim.49 Einnig eru grænir söfnuðir í Noregi, Finnlandi, Þýskalandi, Tékklandi og 

raunar í flestum löndum Evrópu, en ekki á Íslandi. 50  Þar sem grænar 

kirkjuhreyfingar hafa verið stofnaðar má sjá vistguðfræði í verki. 

Í ljósi þess umhverfisvanda sem við búum við og þeirrar ábyrgðar sem 

kirkjan og kristið fólk ber á sköpunarverkinu er tímabært að hér á Íslandi verði 

ráðist í að breiða út vistguðfræði. Stofna grænkirkjusamtök og sýna að kirkjan 

hafi fulla burði til að leggja baráttunni við þessa stærstu ógn 21. aldar lið. 

 

                                                        
49 Grøn kirke, „Bliv Grøn“ Grønkirke.dk, sótt 13. mars 2014 af 
http://www.gronkirke.dk/bliv-groen/ 
50 European Christian Environmental Network, „Countries“ ECEN.org, sótt 10. mars 
2014 af http://ecen.org/countries/countries 

